
Dövlət Katibinin ön sözü 

İnsan hüquqlarının təşviqi və demokratik idarəçilik ABŞ-ın xarici siyasətinin təməl elementlərindən 
birini təşkil edir. Bu dəyərlər sabit, təhlükəsiz və işlək cəmiyyətlər üçün önəmli fundament rolunda 
çıxış edir. İnsan hüquqları və demokratiyanın müdafiəsinə qalxmaq ABŞ üçün yalnız mənəvi bir 
öhdəlik deyil, həm də onun dünyanın daha sabit və təhlükəsiz bir yerə çevrilməsi marağına xidmət 
edir. 2016-cı il üzrə "İnsan Hüquqlarının Vəziyyətinə dair Ölkə Hesabatları" (İnsan Hüquqları 
Hesabatları) ABŞ-ın azadlıq, insan ləyaqəti və qlobal tərəqqinin gücləndirilməsinə olan sarsılmaz 
sadiqliyini nümayiş etdirir. 

Bu il Dövlət Departamenti tərəfindən illik İnsan Hüquqları Hesabatlarının dərc olunduğu 41-ci ildir. 
Amerika Birləşmiş Ştatlarının Konqresi bu hesabatları dünyanın 200-ə yaxın ölkəsində, o cümlədən 
BMT-nin bütün üzv ölkələrində və ABŞ-dan xarici yardım alan istənilən ölkədə siyasətləri tərtib 
edənləri insan hüquqlarının vəziyyətinə dair tam və dəqiq hesabatla təmin etmək üçün tələb etmişdir. 
Bu hesabatlar Ümumdünya İnsan Hüquqları Bəyannaməsində və digər beynəlxalq alətlərdə nəzərdə 
tutulan, beynəlxalq səviyyədə tanınmış mülki, siyasi və əmək hüquqlarını əhatə edir. 

İnsan Hüquqları Hesabatları  səfirliklərimizin və konsulluqlarımızın mümkün dərəcədə ən dəqiq 
məlumatların toplanması üçün göstərdikləri birgə səyləri əks etdirir. Bu hesabatlar ABŞ-ın dünyanın 
müxtəlif yerlərində olan missiyalarında insan hüquqları üzrə fəaliyyət göstərən əməkdaşları 
tərəfindən hazırlanır. Onlar müxtəlif vətəndaş cəmiyyəti, hökumət və digər mənbələrdən olan 
məlumatları gözdən keçirirlər. Bu hesabatlar hər ölkə üzrə heyətin məlumatları toplayıb təhlil etdiyi 
minlərlə iş saatını əks etdirir. Dövlət Departamenti hesabatların obyektiv, eləcə də əhatə dairəsi və 
keyfiyyətinə görə vahid formada olmasına çalışır.  

İnsan Hüquqları Hesabatları ABŞ-ın qanunverici, icra və məhkəmə hakimiyyətləri tərəfindən 
siyasətlərin formalaşdırılması və qərarların əsaslandırılması, diplomatik fəaliyyətlərin məlumatla 
təmin edilməsi və xarici yardımın və təhlükəsizlik sektoruna dəstəyin təmin edilməsi barədə qərar 
vermək üçün resurs kimi istifadə edilir. İnsan Hüquqları Hesabatları dünyanın müxtəlif yerlərində 
insan hüquqları müdafiəçiləri, qanunverici orqanların üzvləri, akademiklər, şirkətlər, çoxtərəfli 
qurumlar və QHT-lərin fəaliyyəti üçün məlumat təmin etmək məqsədilə istifadə olunur. 

Dövlət Departamenti bu hesabatların hökumətlərə, vətəndaş cəmiyyəti liderlərinə, fəallara və 
fərdlərə öz ölkələrində insan hüquqları ilə bağlı vəziyyəti götür-qoy etməyə və qanun pozuntuları və 
sui-istifadə hallarına görə məsuliyyətliliyin təşviq edilməsi istiqamətində fəaliyyət göstərmələrinə 
kömək edəcəyinə ümid edir. 

Söhbət insan hüquqlarından getdikdə dəyərlərimiz maraqlarımızı ifadə edir. Bu hesabatların 
hazırlanması bizim dünyanın hər yerində azadlıq, demokratiya və bütün insanlar üçün təmin edilən 
insan hüquqlarına sadiqliyimizi vurğulayır. 

Bununla mən Dövlət Departamentinin "2016-cı ildə İnsan Hüquqlarının Vəziyyətinə dair Ölkə 
Hesabatları"nı ABŞ Konqresinə təqdim edirəm. 

Dövlət katibi 

QISA İCMAL 

Konstitusiyaya əsasən Azərbaycan dövləti idarəetmə formasına görə prezidentli respublikadır.  
Qanunvericilik hakimiyyətini Milli Məclis həyata keçirir.  Prezident hakimiyyətin icra, qanunvericilik və 
məhkəmə qolları üzərində üstünlük təşkil etmişdir. Sentyabrın 26-da Konstitusiyaya edilən 
dəyişikliklər təsdiq olunmuş və bununla, inter alia, prezidentin səlahiyyət müddəti beş ildən yeddi ilə 
artırılmış, səlahiyyətləri genişləndirilmişdir. Başqa bir dəyişiklik sərbəst toplaşmaq azadlığının daha 
da məhdudlaşdırılmasına imkan verən müddəa ilə bağlı olmuşdur. Konstitusiyaya dəyişikliklərin 
edilməsi ilə bağlı referendum etibarlı mənbələrdən qanun pozuntularına dair çoxsaylı şikayətlərin 
edilməsi ilə müşayiət olunmuşdur. Avropada Təhlükəsizlik və Əməkdaşlıq Təşkilatının (ATƏT) seçki 
müşahidə missiyası olmadığından, 2015-ci ilin noyabr ayında qanunverici orqana keçirilmiş seçkiləri 
tam şəkildə qiymətləndirmək mümkün olmamışdır. Müstəqil beynəlxalq müşahidəçilər ölkənin 
müxtəlif yerlərində qanun pozuntularının baş verdiyini iddia etmişlər. 2013-cü ildə keçirilmiş 
prezident seçkiləri ATƏT-in demokratik seçkilərlə bağlı müəyyən etdiyi bir sıra standartların 
tələblərinə cavab verməmişdir. 

Təhlükəsizlik qüvvələri üzərində effektiv mülki nəzarət qorunub saxlanmışdır. 

Ermənistanın dəstəyi ilə separatçılar Dağlıq Qarabağın əksər hissəsinə və Azərbaycanın daha yeddi 
rayonuna nəzarət etməkdə davam etmişdir.  Dağlıq Qarabağın yekun statusu Rusiya, Amerika 
Birləşmiş Ştatları və Fransanın həmsədrlik etdiyi ATƏT-in Minsk Qrupu tərəfindən aparılan 
beynəlxalq vasitəçiliyin mövzusu olaraq qalmışdır.  1-5 aprel tarixlərində təmas xətti və Ermənistan-
Azərbaycan sərhədi boyunca zorakılıq halları artmışdır.  Ağır toqquşmalar 1994-cü il atəşkəs 
sazişinin imzalanmasından bəri ən yüksək insan tələfatı ilə nəticələnmişdir. 1-5 aprel tarixlərində baş 
vermiş toqquşmalar zamanı Dağlıq Qarabağ münaqişəsinin tərəflərinin vəhşiliklər törətməsi ilə bağlı 
iddialar olmuşdur. Münaqişə tərəfləri İnsan Hüquqları üzrə Avropa Məhkəməsinə göndərdikləri 
şikayətlərdə bir-birini bu müddət ərzində vəhşiliklər törətməkdə ittiham etmişdir. 

İl ərzində insan hüquqları ilə bağlı ən əsas problemlər aşağıdakılardan ibarət olmuşdur: 

Hökumət tərəfindən fundamental azadlıqlara qoyulan məhdudiyyətlərin artması: Hakimiyyət hədə-
qorxu, şübhəli ittihamlarla həbs, seçilmiş fəallara və dünyəvi və dini müxalifət nümayəndələrinə qarşı 
güc tətbiq etmə yolu ilə ifadə, sərbəst toplaşmaq və birləşmək azadlıqlarını məhdudlaşdırmışdır. 
Fəalların və qeyri-hökumət təşkilatlarının (QHT-lər) fəaliyyət imkanları kəskin şəkildə 
məhdudlaşdırılmışdır. Vətəndaş cəmiyyətinə qarşı sərt tədbirlərin davam etdirilməsi, o cümlədən 
hədə-qorxu, həbs və siyasi motivlərə söykənən ittihamlar əsasında məhkum etmə, QHT-lərin 
fəaliyyətinə dair cinayət istintaqının aparılması, məhdudlaşdırıcı qanunların qəbulu və bank 
hesablarının dondurulması bir çox qrupların fəaliyyət göstərməsinə mane olmuşdur. Hakimiyyət 
2006-cı ilin sonlarına qədər ölkənin yeganə müstəqil yayımçısı olan və daha sonra müstəqilliyini 
itirməyə başlayan yarımmüstəqil bir telekanalı bağlamaqla və aparıcı müxalifət qəzetlərindən birinin 

çap nəşrinin dayandırılmasına gətirib çıxaran tədbirlər görməklə ifadə azadlığını da 
məhdudlaşdırmışdır. 

Hökumətin fərqli fikirdə olanları cəzalandırmaq üçün məhkəmə sistemindən istifadə etməsi: 
Hakimiyyət orqanları fəalları əsassız həbsə alma və saxlama, siyasi motivlərə söykənən azadlıqdan 
məhrumetmə, lazımi hüquqi prosedurlara əməl olunmadan məhkəmə baxışlarının keçirilməsi və 
fərdlər barəsində uzunmüddətli həbs qətimkan tədbirinin seçilməsi hallarına yol vermiş və heç kəs 
cəzalandırılmamışdır. Hakimiyyət dinc fəalların hüquqlarını müdafiə etməyə həvəs göstərən və bunu 
bacaran müdafiə vəkillərinin sayını azaltmaq üçün müxtəlif bəhanələrdən istifadə etmişdir. Bir çoxları 
tərəfindən əsas azadlıqlardan istifadə etdiklərinə görə məhrum edildiyi hesab edilən 17 nəfər 
hakimiyyət tərəfindən azad edilmiş, lakin daha çox sayda şəxs həbsdə qalmışdır. 

Hökumət vətəndaşların hökuməti azad və ədalətli seçkilər yolu ilə dəyişmək imkanlarını 
məhdudlaşdırmağa davam etmişdir. 

Məlumat verilmiş digər problemlərə  ordudakı fiziki zorakılıq, saxlanılan şəxslərə qarşı bəzi hallarda 
ölümlə nəticələnən işgəncə və yaxud digər zorakılıq halları iddiaları, dinc vətəndaşlara qarşı polis 
zorakılığı, həbsxanadakı məhbuslara qaşı zorakılıq, ağır və bəzən həyat üçün təhlükəli olan 
həbsxana şəraiti, həbs orderi olmadan həbsdə saxlama və yaxud saxlama barədə ictimaiyyətə 
məlumat verilməməsi daxil olmuşdur. Hakimiyyət tərəfindən çox vaxt mülkiyyət hüquqlarına 
münasibətdə lazımi hüquqi prosedurlara əməl olunmamışdır. Hökumət tərəfindən din xadimlərinin 
şəxsi həyatına əsassız müdaxilə, onların həbs edilməsi və qeydiyyatdan keçməmiş bəzi qrupların 
dini etiqad azadlıqlarının məhdudlaşdırılması barədə məlumatlar yayılmışdır. Hakimiyyət tərəfindən 
sərbəst hərəkət etmə azadlığı məhdudlaşdırılan jurnalist və fəalların sayı artmışdır. Siyasi iştirakla 
bağlı məhdudiyyətlər davam etmişdir. Hökumət aşağı səviyyəli dövlət xidmətlərində korrupsiya 
hallarının azaldılması istiqamətində davamlı addımlar atsa da, hökumətin bütün səviyyələrində 
sistemli korrupsiya barədə iddialar davam etmişdir. Qadınlara qarşı zorakılıq, cinsiyyətin gender 
əsasında müəyyən olunması və insan alveri barədə məlumatlar verilmişdir. Cinsi oriyentasiya və 
gender mənsubiyyəti ilə bağlı cəmiyyətdə dözümsüzlük, zorakılıq və ayrı-seçkilik, eləcə də İİV/QİÇŞ 
ilə yaşayan insanlara qarşı ictimai qınaq problem olaraq qalmışdır. Hakimiyyət əmək və məşğulluq 
sahəsində ayrı-seçkiliyi qadağan edən qanunların icrasını effektiv şəkildə təmin etməmişdir. 

Hökumət insan hüquqlarının pozulması hallarına yol vermiş əksər vəzifəli şəxsləri məsuliyyətə cəlb 
etməmiş və ya cəzalandırmamışdır. Cəzasızlıq problem olaraq qalmışdır. 

BÖLMƏ 1. ŞƏXSIYYƏTIN 
TOXUNULMAZLIĞINA HÖRMƏT, O 
CÜMLƏDƏN AŞAĞIDAKILARDAN AZAD 
OLMA: 

a. Həyatdan əsassız məhrumetmə və digər qeyri-qanuni 
və ya siyasi motivli qətllər 

Ermənistanın dəstəyi ilə separatçılar Dağlıq Qarabağın əksər hissəsinə və Azərbaycanın daha yeddi 
rayonuna nəzarət etməkdə davam etmişdir. Dağlıq Qarabağın yekun statusu Rusiya, Amerika 



Birləşmiş Ştatları və Fransanın həmsədrlik etdiyi ATƏT-in Minsk Qrupu tərəfindən aparılan 
beynəlxalq vasitəçiliyin mövzusu olaraq qalmışdır. 1-5 aprel tarixlərində təmas xətti və beynəlxalq 
Ermənistan-Azərbaycan sərhədi boyu zorakılıq halları artmışdır.  Ağır toqquşmalar 1994-cü il 
atəşkəs sazişinin imzalanmasından bəri ən yüksək insan tələfatı ilə nəticələnmişdir. 1-5 aprel 
tarixlərində baş vermiş toqquşmalar zamanı Dağlıq Qarabağ münaqişəsinin tərəflərinin vəhşiliklər 
törətməsi ilə bağlı iddialar olmuşdur. Münaqişə tərəfləri İnsan Hüquqları üzrə Avropa Məhkəməsinə 
göndərdikləri şikayətlərdə bir-birini bu müddət ərzində vəhşiliklər törətməkdə ittiham etmişdir. 

Həm hökumət, həm də insan haqlarının monitorinqi ilə məşğul olan qruplar orduda zərərli qeyri-
nizamnamə davranışlarının azaldığını bildiriblər. Yerli insan hüquqları təşkilatlarının 20 noyabr 
tarixinə olan məlumatına görə, təhlükəsizlik qüvvələrində qeyri-döyüş şəraitində 36 ölüm halı 
olmuşdur. Buraya intihar halları və əsgər yoldaşları tərəfindən öldürülmüş əsgərlər daxildir. Məsələn, 
fevralın 20-də Dövlət Sərhəd Xidmətində (DSX) xidmət edən Sənan Mehdizadə başqa bir çağırışçı 
tərəfindən güllələnərək öldürülmüşdür. DSX bu ölüm barədə mətbuat orqanlarına münasibət 
bildirməkdən imtina etmişdir. Başqa məlumat verilməmişdir. 

b. İtkin düşmə 

Siyasi motivlərə söykənən itkin düşmə halları barədə məlumatlar yayılmamışdır.  

Əsir və itkin düşmüş, girov götürülmüş vətəndaşlarla əlaqədar Dövlət Komissiyasının 5 iyul tarixinə 
verdiyi məlumata əsasən Dağlıq Qarabağ münaqişəsi nəticəsində 3 866 nəfər vətəndaş itkin 
düşmüş şəxslər siyahısına daxil edilmişdir. Beynəlxalq Qırmızı Xaç Komitəsi (BQXK) Dağlıq 
Qarabağ münaqişəsi nəticəsində itkin düşmüş şəxslərin işlərinin araşdırılmasını davam etdirmişdir 
və hökumətlə birlikdə itkin düşmüş şəxslərin vahid siyahısının hazırlanması üzərində çalışmışdır.  
BQXK tərəfindən verilən məlumata görə, münaqişə nəticəsində 4 496 nəfərdən çox şəxsin taleyi 
naməlum olaraq qalmışdır. 

BQXK hərbi və mülki əsirlərə kömək göstərmiş və əsirlərin beynəlxalq humanitar hüquq əsasında 
müdafiə olunmalarını təmin etmək məqsədilə il ərzində müntəzəm şəkildə onlara baş çəkmişdir.  
BQXK əsirlər və onların ailələri arasında müntəzəm məlumat mübadiləsinə şərait yaradaraq onlara 
əlaqəni bərpa etməyə və bir-birlərindən xəbər tutmağa yardım göstərmişdir. 

c. İşgəncə və digər qəddar, qeyri-insani yaxud ləyaqəti 
alçaldan davranış yaxud cəza 

Konstitusiya və Cinayət Məcəlləsinin bu cür əməlləri qadağan etməsinə və 10 ilədək azadlıqdan 
məhrumetmə cəzasının nəzərdə tutulmasına baxmayaraq, işgəncə və digər zorakılıq hallarının baş 
verməsi barədə etibarlı məlumatlar yayılmışdır. İnsan hüquqlarının monitorinqini aparan yerli 
qrupların məlumatına görə, mövcud məlumatların əhatə etdiyi ən sonuncu il - 2014-ci ildə 
təhlükəsizlik qüvvələri tərəfindən yol verilən bu cür zorakılıq halları ilə bağlı onlara 324 şikayət 
verilmişdir. 

BMT-nin Əsassız Həbslər üzrə İşçi Qrupunun verdiyi məlumata görə, İşçi Qrup 16-25 may 
tarixlərində ölkəyə etdiyi səfər zamanı müsahibə götürdüyü hazırkı və  keçmiş yetkinlik yaşına 
çatmamış, qadın və kişi məhbuslardan özlərinin işgəncə və pis rəftara məruz qaldıqları ilə bağlı 
çoxsaylı məlumatlar almışdır. İşçi Qrupun verdiyi məlumata görə, müsahibə götürülən şəxslər 
"başlarına silah tutulduğunu, bəzən saatlarla şiddətli şəkildə döyüldüklərini, şifahi təhqirlər və 
təzyiqlərə məruz qaldıqlarını, saatlarla dizi üstə çökmüş vəziyyətdə qalmaq kimi halları, fiziki və cinsi 
zorakılıqla bağlı hədələri, eləcə də ailə üzvlərinin həbs edilməsi ilə bağlı hədələri təsvir etmişlər." 



Hüquq müdafiəçiləri və mətbuat orqanları il ərzində ölümlə nəticələnən ən azı dörd işgəncə və ya 
digər formada fiziki zorakılıq halı barədə məlumat vermişlər. Bu halların dəqiq sayını təsdiq edən 
vahid mənbə olmamışdır. Məsələn, aprelin 27-də Sumqayıt şəhər polisi 37 yaşlı Rəşad Mehdiyevi 
saxladıqdan iki gün sonra o, vəfat edib. Məlumatlara görə, o, polis bölməsində ona qarşı törədilən 
zorakılıq nəticəsində həyatını itirib. Polis Mehdiyevin təsadüfən yıxılaraq başına aldığı zərbə 
nəticəsində həyatını itirdiyini iddia etmişdir. Mehdiyevin ailəsi iddianı təkzib edərək, onun bədənində 
olan çoxsaylı qançırları əks etdirən fotoları yaymış və bunun işgəncə faktını göstərdiyini iddia 
etmişdir. Bununla bağlı aparılan hər hansı istintaq nəticələri barədə məlumat verilməyib. 

BMT-nin Əsassız Həbslər üzrə İşçi Qrupu və insan hüquqları fəallarının məlumatlarında 
göstərilmişdir ki, əksər pis rəftar halları saxlanılanlar polis nəzarətində olduğu zaman baş vermiş, bu 
zaman polis əməkdaşları məcburi etiraflar almaq üçün zorakılıq üsullarından istifadə etmişdir. Diqqət 
çəkən nümunələrdən biri kimi, N!DA hərəkatının üzvü olan gənc fəal Elgiz Qəhrəmanı göstərmək 
olar. O, prezidentliyə namizədlər üçün yaş məhdudiyyətinin aradan qaldırılması ilə bağlı 
Konstitusiyaya təklif edilən dəyişikliyi tənqid etdikdən sonra,  narkotik maddə saxlamaq ittihamı ilə 
avqustun 12-də həbs edilmişdir. O, Daxili İşlər Nazirliyinin Mütəşəkkil Cinayətkarlıqla Mübarizə 
İdarəsində 6 gün boyunca ictimaiyyətə məlumat verilmədən saxlanılmışdır. Qəhrəman sonradan 
bildirib ki, saxlandığı müddətdə işgəncəyə məruz qalaraq etirafedici ifadə imzalamağa məcbur 
edilmişdir. 

2015-ci ilin noyabrında hüquq-mühafizə orqanları Nardaranda dindarlardan ibarət böyük bir qrupu, o 
cümlədən Müsəlman Birliyi Hərəkatının rəhbəri Taleh Bağırzadəni həbs etdilər. Onlar hökuməti 
devirərək İslam dövləti qurmaq cəhdlərində iştirak etməkdə ittiham olunmuşlar. İşdə ittiham edilən 17 
nəfərin məhkəməsi zamanı, Bağırzadə və digər 16 nəfər Nardaran sakini məhkəməyə bildirib ki, 
onlar Daxili İşlər Nazirliyinin Mütəşəkkil Cinayətkarlıqla Mübarizə İdarəsində polis tərəfindən 
dindirilən zaman işgəncəyə məruz qalıblar. Müttəhimlər konkret olaraq iddia ediblər ki, polis zabiti 
Şahlar Cəfərov saxlanılan Fərahim Bünyadovu döyərək öldürmüş və onları fiziki zorakılığa məruz 
qoymuşdur. Hakimiyyət bu iddiaları araşdırmayıb. 

Məlumatlara görə, hakimiyyət pis rəftara məruz qaldığını iddia edən saxlanılan şəxslər barəsində 
müstəqil məhkəmə-tibbi ekspertizanın aparılmasına de-fakto qadağa qoymuş, onların vəkilə çıxışını 
gecikdirmişdir. Nəticədə bu praktika polis əməkdaşlarının saxlanılanlarla cəzasızlıq şəraitində pis 
rəftar etməsini asanlaşdırmışdır. Məsələn, Müsəlman Birliyi Hərəkatının həbsdə olan rəhbəri Taleh 
Bağırzadə və onun vəkilləri bəyan edib ki, polis onu öz inanclarından imtina etməyə və dünyəvi 
müxalifət liderləri Dr. Cəmil Həsənli və Əli Kərimliyə qarşı saxta ittihamlar irəli sürməyə məcbur 
etmək üçün ona günlərlə işgəncə veriblər. Məlumatlara görə, Daxili İşlər Nazirliyinin Mütəşəkkil 
Cinayətkarlıqla Mübarizə İdarəsi bir aydan artıq müddətdə onun öz vəkili ilə görüşməsinə icazə 
verməmişdir. 

Başqa bir diqqət çəkən işdə isə, N!DA gənclər hərəkatının üzvü olan fəallar Bayram Məmmədov və 
Qiyas İbrahimov öz məhkəmələri zamanı bəyan etdilər ki, saxlanılan zaman polis onları işgəncəyə 
məruz qoymuşdur. Hər iki gənc iddia edib ki, müşahidə kameralarında onların keçmiş prezident 
Heydər Əliyevin heykəli üzərində qraffiti çəkdiyi göründükdən sonra, polis onları soyunmağa məcbur 
edib və narkotik maddə saxlamaq ittihamını qəbul etmədikləri halda dəyənək və butılkalarla onları 
zorlamaqla hədələyib. Onların vəkilinin bildirdiyinə görə, o, yalnız onlar narkotik maddə saxlamaqla 
bağlı etirafedici ifadələri imzaladıqdan sonra onlarla görüşə bilib. Məmmədov və İbrahimov 
məhkəmə zamanı və Baş Prokurorluğa və Ombudsman Aparatına göndərdikləri müraciətlərində 
fiziki zorakılıq əlamətlərini sübut şəklində göstərsələr də, hakimiyyət onların iddialarını araşdırmayıb. 

Siyasi fəaliyyətlə məşğul olmayan vətəndaşlara qarşı polis zorakılığı ilə bağlı mətbuatda məlumatlar 
dərc edilmişdir. Məsələn, Bəxtiyar İsmayılov bildirib ki, Bərdə Polis İdarəsinin əməkdaşları onu 16 
sentyabr gecəsi  saxladıqdan sonra qeyri-insani rəftara məruz qoyublar. Səbəb isə onun səhvən 



taksi yerinə polis avtomobilini saxlaması olmuşdur. O, polis idarəsində döyüldükdən sonra bədəninə 
aldığını iddia etdiyi çoxsaylı zədələri göstərmiş və polis əməkdaşlarının ona bu hadisə ilə bağlı 
məlumat verməmək barədə xəbərdarlıq etdiyini iddia etmişdir. Onun ictimai çıxışlarından sonra, 
mətbuat orqanları həmin polis idarəsində zorakılıq hallarına məruz qalmış və daha əvvəl bu barədə 
danışmağa qorxmuş vətəndaşlardan  daxil olmuş zorakılıqla bağlı əlavə iddiaları dərc etmişdir. 

Rəsmi məlumatlara görə, Penitensiar Xidmət 2009-2013-cü illər ərzində işgəncə və ya pis rəftar 
hallarına görə penitensiar sistemin vəzifəli şəxslərinə qarşı verilən 334 şikayəti araşdırmışdır. Daxili 
İşlər Nazirliyinə 2010-2013-cü illərdə bu qəbildən olan 984 şikayət, Baş Prokurorluğa isə eyni dövrdə 
678 analoji şikayət daxil olmuşdur. BMT-nin İşgəncələr əleyhinə Komitəsinin fikrincə, bu, işgəncə ilə 
bağlı araşdırmaların dərhal, effektiv və qərəzsiz şəkildə həyata keçirilmədiyini göstərir. 

İl ərzində orduda zorakı qeyri-nizamnamə davranışlarında azalma olduğu bildirilsə də, yerli 
müşahidəçilər il ərzində hərbi hissələrdə "dedovşina" hallarının baş verdiyi barədə məlumat 
vermişlər. Hərbi hissə komandirlərinin üzərinə məsuliyyət qoymaq məqsədilə, Müdafiə Nazirliyi 
tərəfindən əsgərlərə onlarla pis rəftar olunduğu barədə məlumat vermək imkanı yaratmaq üçün 
qaynar xətt yaradılmışdır və bunun silahlı qüvvələrdə vəziyyəti yaxşılaşdırdığı bildirilmişdir. 

Cəzaçəkmə müəssisələrinin və müvəqqəti saxlama 
yerlərinin şəraiti 

Cəzaçəkmə müəssisələrinin monitorinqini aparan nüfuzlu təşkilatlardan birinin verdiyi məlumata 
görə, çox sayda məhbusun bir yerdə saxlanılması, qeyri-adekvat qidalanma, istilik və ventilyasiya 
sisteminin olmaması və zəif tibbi xidmət səbəbindən həbsxanalardakı şərait bəzən ağır və həyat 
üçün potensial təhlükəli olmuşdur.  Hökumət tərəfindən yeni müəssisələrin inşası davam etdirilsə də, 
Sovet dövründən qalmış və hələ də istifadə olunan bəzi müəssisələr beynəlxalq standartlara cavab 
verməmişlər. Məlumata görə, ən pis şərait Qobustan həbsxanası, 3 və 14 saylı cəzaçəkmə 
müəssisələri və penitensiar xidmətin vərəmdən müalicə müəssisəsində mövcud olub. Keçmiş 
məhbusların və həbs olunmuş fəalların ailə üzvlərinin bildirdiyinə görə, məhbuslar çox zaman 
tualetdən, hamamdan istifadə etmək və ya ərzaq almaq üçün rüşvət verməli olublar. Saxlanılan 
şəxslər, həmçinin, məhkəmə prosesini gözləyərkən yerli məhkəmələrin zirzəmilərindəki izdihamlı 
saxlama yerlərində mövcud olan qeyri-insani şəraitdən şikayət ediblər. Onların bildirdiyinə görə, 
həmin yerlərdə ventilyasiya və adekvat sanitar şərait olmayıb. 

Fiziki şərait: Səlahiyyətli orqanlar istintaq təcridxanalarında kişi və qadınları bir müəssisənin ayrı-ayrı 
bölmələrində saxlamış, lakin məhkum edildikdən sonra qadınlar ayrıca həbsxanalara 
yerləşdirilmişlər. Yerli QHT müşahidəçilərinin verdikləri məlumata əsasən qadın məhbuslar kişi 
məhbuslardan daha yaxşı şəraitdə saxlanılmışlar, onların saxlanma şəraiti daha tez-tez monitorinq 
edilmiş, təlim və digər fəaliyyətlərə çıxış imkanları daha çox olmuşdur. Bununla belə, qadın 
məhbuslar da kişi məhbusların saxlandığı həbsxanalarda mövcud olan bir çox eyni problemlərlə 
üzləşiblər. İnsan hüquqlarının monitorinqi sahəsində fəaliyyət göstərən təşkilatların verdikləri 
məlumata əsasən, yaşı yeddidən kiçik olan dörd uşaq azadlıqdan məhrum edilmiş anaları ilə birlikdə 
böyüklər üçün olan həbsxanada yaşamışlar. Yetkinlik yaşına çatmayan şəxslər üçün müəyyən 
edilmiş müəssisələrdə yetkinlik yaşına çatmayan məhbuslar 20 yaşına qədər saxlanıla bilər. 

Ədliyyə Nazirliyinin verdiyi məlumata əsasən, nazirliyin tabeçiliyində olan müəssisələrdə 122 ölüm 
halı baş vermişdir və bunlardan 81-i tibbi-müalicə müəssisələrində baş vermişdir.  Nazirliyin 
məlumatına görə, ölüm hallarının əksəriyyəti müxtəlif xəstəliklər, o cümlədən xərçəng, ürək-damar 
patologiyası və vərəm nəticəsində baş verib. Daxili İşlər Nazirliyi 2016-cı ildə tabeçiliyində olan 
saxlama yerlərində intihar nəticəsində bir ölüm halının baş verdiyini bildirmişdir. Nazirliyin 



məlumatına əsasən, daxili araşdırma nəticəsində iki polis əməkdaşı vəzifə öhdəliklərini yerinə 
yetirmədiyinə görə vəzifəsindən azad edilib, bir şəxs barəsində isə intizam tənbehi tədbiri görülüb. 

Məhbuslar müəyyən vaxtlarda fiziki hərəkət etmək imkanları olmadan uzun müddət qapalı yerdə 
saxlanıldıqlarını iddia etmişlər.  Onlar eyni zamanda saxlanma şəraitinin darısqal olması, çox sayda 
məhbusun bir yerdə saxlanılması, ventilyasiyanın qeyri-adekvatlığı, sanitar şəraitin pis olması və 
tibbi xidmətə çıxış imkanlarının qeyri-kafi olması barədə məlumatlar vermişlər. Qanunvericilik 
saxlanılan şəxslərə rəsmi qaydada verilən yeməkdən əlavə gündəlik qida bağlaması qəbul etməyə 
icazə versə də, məlumatlara görə, bəzi hallarda vəzifəli şəxslər məhbusların və saxlanılan şəxslərin 
onlara ailələri tərəfindən göndərilən yemək bağlamalarına çıxışını məhdudlaşdırmışlar.  Bəzi 
həbsxanalarda və saxlama yerlərində içməli su təmin edilməmişdir. 

İnsan hüquqları müdafiəçilərinin verdiyi məlumata əsasən, nəzarətçilər məhbusları döyməklə və 
yaxud təkadamlıq kameralarda saxlamaqla cəzalandırmışlar.  Yerli və beynəlxalq monitorinq qrupları 
ciddi rejimli Qobustan həbsxanasındakı vəziyyətin nəzərəçarpan dərəcədə pis olması barədə 
məlumat vermişlər. 

İdarəçilik: Əksər məhbuslar məhkəmə orqanlarına və Ombudsman Aparatına senzura olmadan 
şikayətlər göndərə bildiklərini bildirsələr də, həbsxana rəhbərliyi müntəzəm şəkildə məhbusların 
yazışmalarını oxumuşlar. Yerli QHT-lərin məlumatına əsasən, ciddi rejimli həbsxanalarda saxlanılan 
bəzi məhbuslar şikayətlərini təqdim etməkdə çətinliklə üzləşmişlər. Ombudsman Aparatı müntəzəm 
səfərlər etdiyini və şikayətlərin araşdırıldığını bildirsə də, QHT-lər Aparatın məhbusların şikayətlərinə 
baxılmasında kifayət qədər fəal olmadığını bildirmişlər. Məsələn, Aparat N!DA fəalları Bayram 
Məmmədov və Qiyas İbrahimovun işgəncə iddialarını araşdırmamışdır. 

Səlahiyyətli şəxslər müəyyən vaxtlarda xüsusilə siyasi səbəblərə görə həbs olunduğu hesab olunan 
məhbusların vəkilləri və ailə üzvləri ilə olan görüşlərini məhdudlaşdırmışlar. 

Müstəqil Monitorinq: Hökumət beynəlxalq və yerli təşkilatların, o cümlədən BQXK-nin, Avropa 
Şurasının İşgəncələr Əleyhinə Komitəsinin, Avropa Şurasının Parlament Assambleyasının 
prezidentinin, Avropa ölkələrindən olan parlament üzvləri və diplomatların bəzi həbsxanalara səfərlər 
etməsinə icazə vermişdir. Hakimiyyət ümumilikdə BQXK-nə Dağlıq Qarabağ münaqişəsi ilə əlaqədar 
saxlanılan hərbi və mülki əsirlər, eləcə də Ədliyyə Nazirliyi, Daxili İşlər Nazirliyi və Milli Təhlükəsizlik 
Xidmətlərinin tabeçiliyində olan müəssisələrdə saxlanılan şəxslərlə görüşməyə icazə vermişdir. 

İctimai Komitə kimi tanınan, hökumət və insan haqlarının müdafiəsi qruplarının birgə təmsil 
olunduqları həbsxanaların monitorinqi qrupuna Pentensiar Xidmətə əvvəlcədən məlumat vermədən 
həbsxanalara səfər etməyə icazə verilmişdir.  Bununla belə, bəzi hallarda digər qrupların hətta 
əvvəlcədən məlumat versələr də, həbsxanalara səfər etməkdə çətinlik çəkdikləri barədə məlumat 
verilmişdir. 

d. Əsassız həbs və ya saxlama 

Əsassız həbs və ya saxlama qanunla qadağan olunsa da, hökumət bu qadağalara bir qayda olaraq 
əməl etməmiş və cəzasızlıq problem olaraq qalmışdır. Mayın 25-də BMT-nin Əsassız Həbslər üzrə 
İşçi Qrupu əlilliyi olan şəxslər üçün xüsusi müəssisələrdəki şərait və hüquq müdafiəçilərinin, 
jurnalistlərin və siyasi müxalifətin davam etməkdə olan təqibi barədə narahatlığını bildirmişdir. 

İl ərzində baş vermiş əsassız həbslərə aid diqqətəlayiq nümunələrdən birində, fəalların məlumatına 
görə, Konstitusiyaya dəyişikliklərin edilməsi barədə 26 sentyabr referendumunun əleyhinə 11, 17 və 



18 sentyabrda keçirilən icazəli mitinqlərdən əvvəl, mitinqlər zamanı və mitinqlərdən sonra 185 nəfər 
hakimiyyət tərəfindən saxlanmışdır.  

POLİS VƏ TƏHLÜKƏSİZLİK APARATININ ROLU 

Daxili İşlər Nazirliyi və Dövlət Təhlükəsizlik Xidməti ölkədə daxili təhlükəsizliyin təmin olunmasına 
cavabdehdirlər və birbaşa prezidentə məruzə edirlər.  Daxili İşlər Nazirliyi yerli polis qüvvələrinə 
nəzarət edir və yerli mülki müdafiə qoşunları nazirliyin tabeçiliyindədir.  2015-ci ilin dekabr ayında, 
kəşfiyyat və əks-kəşfiyyat fəaliyyətlərinə nəzarət etmiş və özünün ayrıca daxili təhlükəsizlik 
qüvvələrinə malik olan Milli Təhlükəsizlik Nazirliyi prezident fərmanı ilə ləğv edilmişdir. Onun 
funksiyaları daxili məsələlərlə məşğul olan Dövlət Təhlükəsizlik Xidməti və xarici kəşfiyyat və əks-
kəşfiyyat məsələləri ilə məşğul olan Xarici Kəşfiyyat Xidməti arasında bölüşdürülmüşdür. QHT-lərin 
məlumatına görə, hər iki xidmət əsas azadlıqlarını, o cümlədən ifadə azadlığını həyata keçirən 
şəxsləri tutmuşdur. Dövlət Miqrasiya Xidməti və Dövlət Sərhəd Xidməti miqrasiya və sərhəd 
mühafizəsi fəaliyyətinin həyata keçirilməsinə cavabdehdirlər. 

Polisin kütlə ilə rəftar taktikası il ərzində fərqli olmuşdur. Bəzi hallarda dinc etirazçılar polis tərəfindən 
saxlanılmış və onlara qarşı həddindən artıq güc tətbiq edilmişdir. 

Təhlükəsizlik qüvvələri bir qayda olaraq cəzasızlıq şəraitində fəaliyyət göstərsələr də, Daxili İşlər 
Nazirliyi ilin ilk doqquz ayı ərzində insan hüquq və azadlıqlarının pozulmasına (197 hal), əsassız 
saxlanılmalara (12 hal) və kobud rəftara görə (62 hal) nazirliyin 259 nəfər əməkdaşına qarşı inzibati 
tənbeh tədbirinin görüldüyünü bildirmişdir.  

Hüquq-mühafizə orqanlarının əməkdaşları arasında korrupsiya problem olmuşdur. Əmək haqqının 
aşağı olması polis orqanlarında korrupsiyaya yol açmışdır. Daxili İşlər Nazirliyi tərəfindən verilən 
məlumata əsasən ilin ilk doqquz ayında səkkiz korrupsiya halı ilə əlaqədar 16 əməkdaşa qarşı 
inzibati tənbeh tədbiri görülmüş, onlardan yeddisi çalışdığı orqanlardan xaric edilmiş və doqquzu 
başqa vəzifələrə təyin edilmişdir.  Bununla belə, işçilərdən heç biri cinayət məsuliyyətinə cəlb 
edilməmişdir. 

HƏBS PROSEDURLARI VƏ SAXLANILANLARLA RƏFTAR 

Qanunvericiliyə əsasən, saxlanılan, həbsə alınan və ya hər hansı cinayətdə ittiham olunan şəxslərə 
münasibətdə müvafiq hüquqi prosedurlar yerinə yetirilməli, o cümlədən onların hüquqları və həbs 
olunmalarının səbəbi dərhal izah edilməlidir.  Hökumət bu müddəalara hər zaman əməl etməmişdir. 

Qanunvericiliyə görə, saxlanılanlar 48 saat ərzində hakim qarşısına çıxarılmalıdır və hakim 
saxlanılan şəxslə bağlı həbs qətimkan tədbiri və ya ev dustaqlığında saxlanma barədə qərar qəbul 
edə, yaxud onu azadlığa buraxa bilər. İlk 48 saat saxlanma müddəti əsas olduğu halda 96 saata 
qədər uzadıla bilər. Məhkəməyədək həbs və ya ev dustaqlığı müddətində Baş Prokurorluq istintaqı 
başa çatdırmalıdır.  Məhkəməyədək həbs üç ayla məhdudlaşır, lakin hakim iddia olunan cinayət və 
istintaqın ehtiyacından asılı olaraq, bu müddəti 18 aya qədər uzada bilər. Səlahiyyətli orqanlar bəzi 
hallarda fərdləri həbs orderi olmadan bir neçə gün həbsdə saxlamışlar və hüquqşünasların 
bildirdiyinə görə digər hallarda hakimlər həbs orderini şəxs saxlandıqdan sonra vermişlər.  
Saxlanılan şəxslərin onlara qarşı irəli sürülən ittihamlar barəsində dərhal məlumatlandırılmadığı 
hallar barədə məlumatlar verilmişdir. 

Martın 22-də Sumqayıt şəhər polisi Rəşad Abbasovu səhvən tutmuş və onun başqa bir şəxsi 
bıçaqladığını eitraf etdirənə qədər ona fiziki güc tətbiq etmişdir. Polis sonradan hadisəni törədən əsl 
cinayətkarı müəyyən etdikdən sonra, çoxsaylı bədən xəsarətləri ilə təcili surətdə xəstəxanaya 



yerləşdirilmiş Abbasovu azadlığa buraxmışdır. Abbasovun ailəsi bəyan etmişdir ki, polis onu cinayəti 
etiraf etməyə məcbur etmək üçün elektroşokdan istifadə etmişdir. Hakimiyyət bu pis rəftar halını 
araşdırmayıb. 

Qanuna əsasən hər bir şəxsin saxlanıldığı andan etibarən vəkillə təmin olunmaq hüququ vardır, lakin 
səlahiyyətli orqanların tez-tez vəkillərin həm siyasi motivli, həm də adi işlərdə müştəriləri ilə 
görüşünə  icazə vermədiyi barədə məlumatlar verilmişdir. Xüsusilə Bakıdan kənarda vəkillə təmin 
olunma zəif olmuşdur. Qanunla vəkillə təmin olunmaq hüquqları olsa da, çox vaxt saxlanılan 
imkansız şəxslərin bu hüquqları təmin edilməmişdir. Başqa bir nümunədə, həbsə alınmış gənc 
fəallar Bayram Məmmədov və Qiyas İbrahimovun vəkilləri bildiriblər ki, onlara iki gün - saxlanıldıqları 
10 may tarixindən 12 may tarixində keçirilən məhkəmələrindən bir neçə dəqiqə öncəyə qədər 
müştəriləri ilə görüşməyə imkan verilməmişdir. Bu müddət ərzində hər iki fəalın saxlanması ilə bağlı 
heç bir məlumat verilməmişdi. 

Siyasi cəhətdən həssas olan və digər şübhəli şəxslər  müəyyən hallarda bir neçə saatdan  bir neçə 
günə qədər ictimaiyyətdən xəbərsiz şəraitdə polis tərəfindən saxlanılmışlar. Məsələn, avqustun 18-
da hakimiyyət Xalq Cəbhəsi Partiyasının üzvü olan gənc fəal Fuad Əhmədlini tutmuş və onu 10 gün 
ictimaiyyətə məlumat vermədən saxlamışdır. Başqa bir diqqət çəkən nümunədə, 2015-ci ilin 
noyabrında, hüquq-mühafizə orqanları dindarlardan ibarət böyük bir qrupu, o cümlədən Müsəlman 
Birliyi Hərəkatının rəhbəri Taleh Bağırzadəni həbsə almışdır (bax: bölmə 1.c.). Bağırzadənin 
həbsindən sonra, hakimiyyət ölkənin müxtəlif hissələrində 70-dən artıq şəxsi tutmuşdur. 25 noyabr 
tarixinə olan məlumata görə, 24 fəaldan ibarət bir işçi qrup məhkəmə prosedurları zamanı sübut 
təqdim edilmədiyindən, saxlanılanlardan 52 nəfərin əsassız həbsə alındığını hesab etmişdir. İşçi 
qrup daha əlavə 20 işi potensial əsassız həbs kimi nəzərdən keçirməkdə idi. 

Məhbusların ailə üzvlərinin verdikləri məlumata əsasən, səlahiyyətli orqanlar bəzi hallarda, xüsusilə 
istintaqı davam edən şəxslərin ailələri ilə görüşmələrini məhdudlaşdırmışlar və saxlanılan şəxslər 
barəsində informasiyanı gizlətmişlər.  Bəzən ailə üzvlərinin saxlanılan qohumları barəsində hər hansı 
məlumat əldə etmələri bir neçə gün çəkmişdir.  Hakimiyyət bəzən fərdlərin özlərini polisə təslim 
etmələri və ya polis zorakılığı barədə məlumat verməyi dayandırmaları üçün onların ailə üzvlərindən 
təzyiq vasitəsi kimi istifadə etmişlər. 

Zaminliyə buraxılma sistemi rəsmi olaraq mövcud olmuşdur, lakin il ərzində hakimlər bundan istifadə 
etməmişlər. 

Əsassız həbsə alma: Səlahiyyətli orqanlar tərəfindən çox vaxt polisə qarşı müqavimət göstərmək, 
narkotik maddələri və ya silahları qanunsuz saxlamaq vergidən yayınma, qeyri-qanuni sahibkarlıq 
fəaliyyəti, vəzifə səlahiyyətlərindən sui-istifadə və yaxud ictimai asayişi pozmaq kimi saxta 
ittihamlarla həbslər həyata keçirilmişdir. Yerli QHT-lər, "Amnesty İnternational" və "Human Rights 
Watch" (HRW) kimi beynəlxalq qruplar əsas hüquqlarından istifadə etmiş şəxslərin həbsi ilə bağlı 
hökuməti tənqid edərək qeyd etmişdir ki, hakimiyyət çox zaman onlara qarşı saxta ittihamlar irəli 
sürmüşdür. Polis xüsusən də öz söz azadlığından istifadəyə cəhd edən şəxsləri saxlamışdır. 
Məsələn, noyabrın 7-də Ağstafa rayon polisi Xalq Cəbhəsi Partiyasının üzvü olan gənc fəal Vüsal 
Zeynalovu saxlamış və onu polisə qarşı müqavimət göstərməkdə ittiham etmişdir. Yerli məhkəmə 
Zeynalovu 30 gün müddətinə inzibati həbsə məhkum etmişdir. Partiyanın qərargahından bildirilib ki, 
Zeynalovun sosial şəbəkələrdəki tənqidi yazıları hakimiyyəti onu həbs etməyə sövq etmişdir. 

Məhkəməyədək həbs qətimkan tədbiri: Ədliyyə Nazirliyinin verdiyi məlumata əsasən, həbsdə 
olanların sayı 730 nəfəri qadın olmaqla 23 311 nəfər təşkil etmişdir. Onlardan 3 102 nəfər 
məhkəməyədək həbsdə saxlanılanlardır. Səlahiyyətli orqanlar şəxsləri 18 ayadək məhkəməyədək 
həbsdə saxlamışdır. Qanunla icazə verilən ilkin üç aylıq məhkəməyədək həbs müddəti istintaq 



fəaliyyəti başa çatana qədər Baş Prokurorluq tərəfindən bir qayda olaraq üst-üstə bir neçə ay 
müddətə uzadılmışdır. 

Saxlanılan şəxsin saxlanmasının qanuniliyini məhkəmədə mübahisələndirmək imkanı: Qanuna 
əsasən, cinayət və ya digər əsaslarla həbsə alınan və ya saxlanılan şəxslər saxlanmalarının hüquqi 
əsasını və ya əsassız olmasını məhkəmə qarşısına çıxarmaq və dərhal azadlığa buraxılmaq, eləcə 
də qanunu pozmaqla saxlanmış olduğu müəyyən edilərsə, təzminat almaq hüququna malikdir. 

Amnistiya: Martın 18-də prezident 148 məhbusu əfv etmişdir. QHT-lər onlardan 14 nəfəri siyasi 
məhbus etmişdir. Onlar aşağıdakılardır: Seçkilərin Monitorinqi və Demokratiyanın Tədrisi Mərkəzinin 
sədri Anar Məmmədli, N!DA fəalları Rəşadət Axundov, Rəşad Həsənov, Məmməd Əzizov və Ömər 
Məmmədov, jurnalistlər Hilal Məmmədov və Pərviz Həşimli, insan hüquqları fəalı Rəsul Cəfərov və 
Müsavat partiyasının sədr müavini Tofiq Yaqublu. Azadlığa buraxılan digər fəallara Taleh 
Xasməmmədov, Nemət Pənahlı, Yadigar Sadıqov və Sirac Kərimov daxil olmuşdur. Azad edilmiş 
bəzi məhbuslara onların əfv olunması üçün əvvəlki “səhvlərinin” bağışlanılması barədə məktub 
yazmaları məqsədilə hakimiyyət tərəfindən təzyiq göstərildiyi bildirilmişdir. Bəzi məhbuslar, eləcə də 
müxalifətdə olan “REAL” hərəkatının sədri İlqar Məmmədov bu formada məktub yazmağa məcbur 
etmək məqsədilə hakimiyyətin onlara qarşı fiziki güc tətbiq etdiyini, təkadamlıq kameralara 
yerləşdirdiyini, digər məhbusların onlara hücum etdiyini və ailə üzvlərinə qarşı hədə-qorxu gəlindiyini 
bildirmişlər 

e. Ədalətli və açıq məhkəmə baxışının təmin edilməməsi 

Konstitusiyada müstəqil məhkəmə hakimiyyəti nəzərdə tutulsa da, hakimlər hakimiyyətin icraedici 
qolundan ayrı, müstəqil fəaliyyət göstərməmişlər.  Məhkəmə sistemi korrupsiyalaşmış və səmərəsiz 
fəaliyyət göstərməyə davam etmişdir. Bir çox hökmlərin hüquqi əsası olmamış və əksər hallarda 
məhkəmə prosesində təqdim edilmiş sübutlarla bağlılığı olmamışdır.  Son nəticənin çox vaxt 
əvvəlcədən müəyyən edildiyi görünmüşdür. Məhkəmələr çox zaman polis tərəfindən saxlanılan 
şəxslərin işgəncə və qeyri-insani rəftarla bağlı iddialarını araşdırmamışdır. 

Ədliyyə Nazirliyi Məhkəmə-Hüquq Şurasına nəzarət etmişdir.  Şura, hakimliyə namizədlərin 
imtahanını həyata keçirən və uzunmüddətli məhkəmə təlimləri və seçim prosesinə nəzarət edən 
məhkəmə seçim komitəsini (altı hakim, bir prokuror, bir vəkil, bir şura üzvü, Ədliyyə Nazirliyinin bir 
nümayəndəsi və bir nəfər hüquqşünas) təyin edir.  

Etibarlı mənbələrdən verilən məlumatlara əsasən, hakimlər və dövlət ittihamçıları xüsusilə 
beynəlxalq müşahidəçilərə maraqlı olan məhkəmə işləri zamanı Prezident Administrasiyasından və 
Ədliyyə Nazirliyindən göstərişlər almışlar.  Etibarlı mənbələrin verdikləri məlumatlara əsasən 
hakimlər müntəzəm şəkildə rüşvət almışlar. 

MƏHKƏMƏ PROSEDURLARI 

Qanun dövlət, kommersiya və ya peşə sirləri və yaxud məxfi, şəxsi və ya ailə məsələləri ilə bağlı 
olan işlər istisna olmaqla məhkəmələrin açıq keçirilməsini nəzərdə tutur. Qanunla cinayət işlərində 
təqsirsizlik prezumpsiyası, dərhal nədə təqsirləndirildiyini bilmək hüququ, ittiham elan edildiyi andan 
başlayaraq zərurət olduqda bütün apellyasiya instansiyaları vasitəsilə sərbəst şərh hüququ, 
sübutlarla tanış olmaq, şahidləri dindirmək və məhkəmə prosesində sübutlar təqdim etmək hüququ, 
imkansız müttəhimlərin məhkəmə tərəfindən təsdiq edilmiş vəkillə təmin olunmaq hüququ, 
müdafiənin hazırlaşması üçün adekvat vaxt və imkanla təmin olunmaq hüququ, ifadə verməyə və 
yaxud təqsiri qəbul etməyə məcbur edilməmək hüququ, müttəhimlərin və ittihamçıların apellyasiya 



şikayəti vermək hüququ müəyyən edilmişdir. Bu müddəalara səlahiyyətli orqanlar tərəfindən hər 
zaman əməl edilməmişdir. 

Hakimlər çox vaxt hökmü açıq şəkildə oxumamışlar və ya onların qərarının arxasında dayanan 
səbəbləri bildirməmiş, bu da müttəhimin onun barəsində çıxarılmış məhkəmə hökmünün 
səbəblərindən məlumatsız qalması ilə nəticələnmişdir. Hakimlər, həmçinin, müttəhimin çıxış etmək 
hüququnu məhdudlaşdırmışdır.  Məsələn, Bayram Məmmədovun məhkəməsində hakimlər 
Məmmədova çıxışını dayandırmağı tələb etmiş və Məmmədov son sözlə çıxış etmək hüququnun 
olduğunu bildirdikdə, onlar zalı tərk etmişlər. 

Məhkəmələr çox zaman məhkəmə proseslərinin müstəqil müşahidə edilməsini məhdudlaşdırmışlar.  
Vətəndaş cəmiyyətinin fəalları və müttəhimlər daha çox yerlərin tutulması üçün hakimiyyət tərəfindən 
məhkəmə zalının ödəniş edilmiş agentlərlə doldurulduğunu bildirmişlər. Ümumilikdə məhkəmələrin 
vaxtı və keçiriləcəyi yer barəsində məlumatlar təmin edilsə də, burada da bəzi istisnalar olmuşdur 
(xüsusilə Bakı Ağır Cinayətlər Məhkəməsində). 

Dövlət ittihamçıları və müdafiə tərəfinin vəkillərinin bərabər statusunun Konstitusiya ilə müəyyən 
olunmasına baxmayaraq, hakimlər vəsatətləri, şifahi bəyanatları və müdafiə vəkilinin təqdim etdiyi 
sübutları qiymətləndirərkən onların müvafiq arqumentlərinin mahiyyətini nəzərə almadan çox vaxt 
dövlət ittihamçılarının xeyrinə olan qərarlar qəbul etmişlər. "Nardaran işi"ndə ittiham edilənlərin 
vəkilləri bildirib ki, hakimlər və dövlət ittihamçıları məhkəmə zalını birgə tərk edərək müdafiə tərəfinin 
vəsatətini müzakirə etmiş və daha sonra vəsatət rədd olunmuşdur. Hakimlər mülki işlərdə 
müdafiəçini “kifayət qədər səbəb olduğundan” işdən kənarlaşdırmaq hüquqlarını qoruyub 
saxlamışlar. Cinayət işləri üzrə məhkəmə prosesində maraqların toqquşması, müdafiə vəkilinin 
şahidlər siyahısına daxil edilməsi səbəbindən və ya müttəhimin vəkili dəyişmək barədə müraciəti 
olarsa hakimlər müdafiə tərəfinin vəkillərini işdən kənarlaşdıra bilərlər. 

Qanunvericiliyə əsasən cinayət işləri üzrə məhkəmə prosesində yalnız Vəkillər Kollegiyasının üzvləri 
iştirak edə bilər. Kollegiya  hökumətin nəzarəti altında olmuşdur. Dövlət orqanları, o cümlədən 
Kollegiyanın idarəedici orqanı olan Rəyasət heyəti tərəfindən atılan müxtəlif addımlar səbəbindən 
həssas məhkəmə işlərini üzərinə götürmək istəyən və bunu bacara bilən müdafiə vəkillərinin sayının 
azaldığı bildirilmişdir. Bu cür tədbirlərə vəkillik fəaliyyətinə xitam verilməsi və ya bununla hədələmə 
daxil olmuşdur. Məsələn, vəkil Müzəffər Baxışov Ali Məhkəmənin sədri Ramiz Rzayevi tənqid 
etdikdən sonra Kollegiya  onun vəkillik fəaliyyətinə xitam vermişdir. Kollegiyanın vəkillərə təzyiq 
göstərməsi ilə bağlı məlumatlar olmuşdur. Aprelin 1-də müştəriləri Pərviz Həşimlinin iştirakı olmadan 
məhkəmə baxışının keçirilməsinə etiraz edərkən vəkillər Bəhruz Bayramov və Elçin Sadıqovun 
etdikləri "hörmətsizliyə" görə Kollegiya onlara şiddətli töhmət verib. Vəkillərə qarşı polis tərəfindən 
fiziki hədə-qorxu, prokurorlar və polis tərəfindən təzyiq göstərilməsi və onların ailə üzvlərinin ayrı-ayrı 
hallarda incidilməsi barədə də məlumatlar verilmişdir. Ölkədə insan hüquqlarını müdafiə edən 
vəkillərin çoxunun Bakıda fəaliyyət göstərməsi Bakıdan kənarda yaşayan insanların vaxtında və 
keyfiyyətli hüquqi xidmət almaq imkanlarını məhdudlaşdırmışdır. 

Konstitusiya qanunu pozmaqla əldə edilmiş sübutlardan istifadəni qadağan edir.  Bəzi müttəhimlərin 
onlardan ifadələrin işgəncə və ya zor tətbiq olunmaqla alındığını iddia etmələrinə baxmayaraq, 
məhkəmələr zor tətbiq edilməsi iddialarına əsaslanan işləri ləğv etməmişlər və zorakılıq iddialarını 
araşdırmaq üçün hər hansı müstəqil məhkəmə-tibbi eksperti təyin olunmamışdır.  İnsan hüquqlarının 
monitorinqini aparan qrupların verdikləri məlumata əsasən hakimlər çox vaxt polis tərəfindən yol 
verilən pis rəftar ilə bağlı iddialara məhəl qoymamışlar.  İl ərzində hakimlər tərəfindən bu cür 
iddialara məhəl qoyulmamasına dair nümunələrə "Nardaran işi" və N!DA fəalları Bayram Məmmədov 
və Qiyas İbrahimova qarşı açılmış işlər daxildir (bax: bölmə 1.c). BMT-nin Əsassız Həbslər üzrə İşçi 
Qrupunun məlumatına görə, İşçi Qrup may ayında ölkəyə etdiyi səfər zamanı işgəncə və pis rəftarla 



bağlı "çoxsaylı ifadələr" alsa da, onların görüşdüyü ölkə rəsmiləri və ya saxlanılan şəxslərdən heç 
biri hakimin saxlanılan şəxsi həbsdə olarkən sorğuladığını qeyd etməmişdir. 

İstintaq çox vaxt şübhəli şəxslərə qarşı fiziki sübutların toplanması deyil, əksinə etiraflar əldə etmək 
üzərində qurulmuşdur.  Məhkəməyə çıxarılmış ağır cinayətlər çox vaxt hökm oxunması ilə 
nəticələnmişdir, belə ki, bir qayda olaraq hakimlər yalnız minimum səviyyədə sübut tələb etmişlər və 
dövlət ittihamçıları ilə yaxından əməkdaşlıq etmişlər. 

Hüquq müdafiəçilərinin məlumatına əsasən ittiham olunan şəxsin tərcüməçi ilə təmin olunmaq 
hüququ Konstitusiya ilə nəzərdə tutulsa da, Bakı Ağır Cinayətlər Məhkəməsi istisna olmaqla, 
məhkəmələr çox vaxt tərcüməçinin təmin olunmasını təşkil etməmişlər.  Dinləmələr zamanı 
məhkəmələrin dövlət büdcəsi tərəfindən haqqı ödənilməklə tərcüməçilərlə müqavilə bağlamaq 
hüquqları vardır. 

Məhkəmə prosesinin stenoqramı təqdim edilməmişdir.  Bakı şəhərində fəaliyyət göstərən bəzi yeni 
məhkəmələrdə prosesin audio yazıya alınması təşkil edilsə də, məhkəmələr əksər ifadələri, şifahi 
arqumentləri və məhkəmə qərarlarının yazılmasını təmin etməmişlər.  Bunun əvəzində məhkəmə 
katibi bir qayda olaraq dağınıq qeydlər aparmış və qeydlərin məzmununu özü müəyyən etmişdir. 

Ölkədə mülki hakimləri olan hərbi məhkəmə sistemi vardır. Hərbi Məhkəmə müharibə və ya hərbi 
xidmətlə bağlı olan hər hansı məhkəmə işində ilk instansiya rolunu oynayır. 

SİYASİ MƏHBUSLAR VƏ SAXLANILAN ŞƏXSLƏR 

Bir çoxları tərəfindən siyasi məhbus hesab edilən 14 şəxsin (bax: bölmə 1. d.) prezident fərmanı ilə 
əfv edilməsi ilə yanaşı, hakimiyyət yazda daha üç nəfəri - jurnalistlər Rauf Mirqədirov və Xədicə 
İsmayılovanı və vəkil İntiqam Əliyevi azadlığa buraxıb. Bu 17 şəxsin azadlığa buraxılmasına 
baxmayaraq, yerli QHT fəallarının hesablamalarına görə, siyasi məhbusların və saxlanılan şəxslərin 
sayı 119-160 arasında dəyişmişdir. "Human Rights Watch" təşkilatının ilin sonuna olan məlumatına 
əsasən, hökuməti tənqid edən azı 25 nəfər siyasi motivli səbəblərlə həbsdə qalmışdır. QHT 
siyahılarına əksəri "Amnesty İnternational" təşkilatı tərəfindən vicdan məhbusu hesab edilən 
aşağıdakı həbs edilmiş şəxslər daxil olmuşdur (həmçinin bax: bölmələr 1.f., 2.a., 3, 4 və 5). 

İyunun 28-də Bakı Ağır Cinayətlər Məhkəməsinin hökmü ilə Rüfət Zahidov və Rövşən Zahidov  
qeyri-qanuni narkotik maddə saxlamaq ittihamı ilə altı il müddətinə azadlıqdan məhrum edilmişdir. 
Onların vəkili və insan hüquqları fəalları bəyan edib ki, hər iki müttəhim mühacirətdə olan müxalif 
jurnalist və keçmiş siyasi məhbus Qənimət Zahidin qohumları olduqları üçün həbs edilmişdir. 
"Azadlıq" qəzetinin baş redaktoru Qənimət Zahid Fransada yaşayır və özünün onlayn xəbər 
vasitəsində ("Azərbaycan saatı") Azərbaycan hakimiyyətini tənqid edən məqalələr dərc etmişdir.  

Bir neçə məhkəmə şikayətindən sonra aprelin 19-da hakimiyyət tanınmış fəallar Leyla və Arif 
Yunusların  tibbi müalicə üçün ölkəni tərk etmələrinə icazə verdi. 2015-ci ilin avqust ayında Bakı Ağır 
Cinayətlər Məhkəməsi Leyla Yunusu dələduzluq, vergidən yayınma, qeyri-qanuni sahibkarlıq, rəsmi 
sənədlərin saxtalaşdırılmasında təqsirli bilərək 8 il yarım həbsə, onun əri Arif Yunusu isə 
dələduzluğa görə 7 il həbsə məhkum etmişdi. 

Oktyabrın 25-də Bakı Ağır Cinayətlər Məhkəməsi N!DA üzvü olan gənc fəal Qiyas İbrahimovu 
narkotik maddə saxlamaq ittihamı ilə 10 il həbsə məhkum etdi. Hakimiyyət onu və gənc fəal yoldaşı 
Bayram Məmmədovu may ayında  müşahidə-nəzarət kameralarında onların keçmiş prezident 
Heydər Əliyevin heykəlinə qraffiti çəkdiyi görünəndən sonra həbs etmişdi.  QHT-lərin verdiyi 
məlumata görə, saxlanılarkən onlar narkotik saxlama ittihamlarını qəbul etmək üçün işgəncəyə 



məruz qoyulublar (bax: bölmə 1.c.). Dekabrın 9-da Ağır Cinayətlər Məhkəməsi Məmmədovu da 
oxşar ittihamlarla 10 il həbsə məhkum etdi. 

Fəallar tərəfindən siyasi fəaliyyətinə görə saxlanılan şəxs hesab edilən şəxslərə Müsəlman Birliyi 
Hərəkatının rəhbəri Taleh Bağırzadə (bax: bölmə 1.c. və Dövlət Departamentinin Dini Etiqad 
Azadlığı üzrə Beynəlxalq Hesabatı, www.state.gov/religiousfreedomreport/) və Xalq Cəbhəsi 
Partiyasının sədr müavini Fuad Qəhrəmanlı (bax bölmə 3) daxil olmuşdur. QHT siyahılarına eyni 
zamanda əvvəlki illərdə mühakimə olunmuş fərdlər, o cümlədən  REAL hərəkatının sədri İlqar 
Məmmədov, N!DA üzvü olan fəal İlkin Rüstəmzadə və jurnalist Seymur Həzi də daxil edilmişdir. İlqar 
Məmmədov haqqında İnsan Hüquqları üzrə Avropa Məhkəməsinin  2014-cü ildə verdiyi qətnamədə 
onun azadlığa buraxılması tələb edilsə də, Məmmədov həbsdə qalmışdır. 

Qanunla siyasi məhbusların digər məhbuslarla eyni hüquqları vardır, lakin buna baxmayaraq onlara 
tətbiq olunan məhdudiyyətlər fərqli olmuşdur.  Hakimiyyət tərəfindən beynəlxalq humanitar 
təşkilatlara siyasi məhbuslarla görüşmək imkanı təmin edilmişdir. 

MÜLKİ MƏHKƏMƏ PROSEDURLARI VƏ HÜQUQ-MÜDAFİƏ VASİTƏLƏRİ 

Vətəndaşların insan hüquqlarına zərər vurulması və yaxud bu hüquqların dayandırılması və 
pozulması hallarına görə məhkəməyə müraciət etmək hüquqları vardır.  Mülki işlər üzrə məhkəmədə 
andlı iclasçıların iştirakı qanunla nəzərdə tutulmayıb, bütün mülki işlərdə qərarlar hakim tərəfindən 
verilir.  Mülki işlər üzrə birinci dinləmədə rayon məhkəmələrinin mühakimə hüququ vardır, 
apellyasiya şikayətlərinə əvvəlcə Apellyasiya Məhkəməsi, sonra isə Ali Məhkəmə tərəfindən baxılır.  
Cinayət işləri ilə əlaqədar olaraq vətəndaşların bütün yerli məhkəmə instansiyalarını keçdikdən, o 
cümlədən Ali Məhkəməyə şikayət etdikdən və müvafiq qərar çıxarıldıqdan sonrakı altı ay ərzində 
İnsan Hüquqları üzrə Avropa Məhkəməsinə (İHAM) müraciət etmək hüquqları vardır. 

Vətəndaşlar yerli məhkəmələrin qərarlarına qarşı İHAM-a şikayət etmək hüquqlarından istifadə 
etmiş, hökumətin Avropa İnsan Hüquqları Konvensiyasına əsasən yaranan öhdəliklərini pozması ilə 
bağlı iddialar qaldırmışlar. Hökumət tərəfindən İHAM qərarlarının icrası qarışıq olmuşdur. Məsələn, 
hökumət 2014-cü ildə İHAM-ın verdiyi qərarın İlqar Məmmədovun hüquqlarının pozulmasına görə 22 
000 Avro  (24 200 ABŞ dolları) təzminat ödənilməsi ilə bağlı hissəsini yerinə yetirmiş, lakin qərarda 
nəzərdə tutulmasına baxmayaraq, Məmmədovu azadlığa buraxmamışdır 

f. Şəxsi həyat, ailə, ev və ya yazışmalara əsassız və ya 
qeyri-qanuni müdaxilə 

Qanun şəxsi həyata olan əsassız müdaxilələri, yazışmalara və digər şəxsi rabitə formalarına nəzarət 
edilməsini qadağan edir.  Ümumilikdə hökumət bu hüquqi qadağalara əməl etməmişdir. 

Konstitusiyaya əsasən yaşayış yerində axtarışın keçirilməsinə yalnız məhkəmə qərarı və ya qanunla 
müəyyən edilmiş xüsusi hallarda icazə verilməsinə baxmayaraq dövlət orqanları çox vaxt 
məhkəmənin qərarı olmadan axtarışlar keçirmişlər. Dövlət Təhlükəsizlik Xidməti və Daxili İşlər 
Nazirliyi tərəfindən xüsusilə xaricilərin, internetdə fəal olan gənclərin, bəzi siyasətçilərin, iş 
adamlarının və xariclə ünsiyyətdə olan şəxslərin telefon danışıqlarına və internet vasitəsilə 
apardıqları yazışmalara nəzarət olunduğu barədə geniş məlumatlar verilmişdir. Poçt xidmətinin 
siyasi baxımdan həssas müəyyən məktublara nəzarət etməsinin əlamətləri olmuşdur. Məsələn, 
məlumatlara görə, poçt xidməti Xalq Cəbhəsi Partiyasının sədr müavini Fuad Qəhrəmanlının öz işi 
üzrə İnsan Hüquqları üzrə Avropa Məhkəməsinə şikayətini iki dəfə "itirmişdir". 

http://www.state.gov/religiousfreedomreport/


Polis cinayətkarlıqda şübhəli bilinən şəxslərin, müstəqil jurnalistlərin, siyasi müxalifət üzvlərinin və 
liderlərinin, eləcə də müəyyən QHT-lərin əməkdaşlarının və rəhbərlərinin ailə üzvlərinə hədə-qorxu 
gəlməyə, onları təqib etməyə və bəzən həbs etməyə davam etmişdir. Məsələn, müxalif Xalq Cəbhəsi 
Partiyasının sədri Əli Kərimlinin qayını Elnur Seyidov bir çoxları tərəfindən siyasi motivli olduğu 
hesab edilən ittihamlarla 2012-ci ildən bəri həbsdə qalmışdır. Fevral ayında Naxçıvan Muxtar 
Respublikasının Daxili İşlər Nazirliyi mühacirətdə olan iş adamı Məmməd Qurbanovun hakimiyyəti 
tənqid etməyə son qoymayacağı təqdirdə onun ailə üzvlərini həbs etməklə hədələmişdir. Qurbanov 
polis tərəfindən uzun müddət  təzyiqlərə və fiziki zorakılığa məruz qaldıqdan sonra Naxçıvanı tərk 
etmişdi. 

Mühacirətdə olanlara təzyiq vasitəsi kimi onların qohumlarının siyasi motivlərlə həbsə alınmasına 
dair bir neçə nümunə olmuşdur. 2015-ci ilin yayında müxalifət yönümlü "Azadlıq" qəzetinin 
mühacirətdə olan redaktoru Qənimət Zahidovun qohumları Rüfət və Rövşən Zahidovlar hakimiyyət 
tərəfindən həbs edilmişdir. Həbs olunmuş qohumları noyabr ayında ictimai şəkildə Qənimət 
Zahidovdan imtina etdiklərini elan etsələr də, azadlığa buraxılmamışdır. 2015-ci ilin yayında 
hakimiyyət, həmçinin, mühacirətdə olan tanınmış jurnalist Emin Millinin qayını Nazim Ağabəyovu 
həbs etmişdir. Ağabəyov aprelin 22-də şərti azadlığa buraxılmışdır. Sentyabrın 29-da müxalifət lideri 
Cəmil Həsənlinin qızı Günel Həsənli fəallar tərəfindən siyasi motivli olduğu hesab edilən ittihamlarla 
doqquz ay həbsdə qaldıqdan sonra azadlığa buraxılmışdır. 

Sentyabr ayında Konstitusiyaya dəyişikliklərlə bağlı referendum əleyhinə keçirilən mitinqlərdən 
əvvəl, mitinqlər zamanı və mitinqlərdən sonra polis siyasi və insan haqları fəallarının, eləcə də 
müstəqil jurnalistlərin ailə üzvlərini dindirmiş və məlumatlara görə, hədə-qorxu gəlmişdir. 

Verilən məlumatlara əsasən dövlət orqanları, ailə üzvlərinin siyasi və ya vətəndaş fəaliyyətlərindəki 
iştirakına cavab olaraq ayrı-ayrı şəxsləri işdən azad etmiş və yaxud onların işdən qovulmasına nail 
olmuşlar. 

QHT-lərin verdikləri məlumata əsasən dövlət orqanları dövlətin məcburi qaydada özgəninkiləşdirmək 
hüququnu və əmlakın ekspropiasiyasını tənzimləyən qanunlara əməl etməmişlər. Ev sahiblərinə çox 
vaxt özgəninkiləşdirilən əmlaka görə bazar dəyərindən çox aşağı təzminatlar ödənilmişdir və onların 
hüquqi müdafiə imkanları az olmuşdur. QHT-lərin məlumatına əsasən əksər vətəndaşlar ölkənin 
məhkəmə sisteminə etibar etməmiş və bu səbəbdən təzminatla bağlı iddia qaldırmaqda maraqlı 
olmamışlar. 

BÖLMƏ 2 VƏTƏNDAŞ AZADLIQLARINA 
HÖRMƏT, O CÜMLƏDƏN: 

a. Söz və mətbuat azadlığı 

Söz və mətbuat azadlığının qanunla müəyyən olunmasına və mətbuat üzərində senzuranın xüsusi 
olaraq qadağan edilməsinə baxmayaraq çox vaxt hökumət bu hüquqlara hörmət etməmişdir.  
Hökumət söz azadlığı və mətbuatın müstəqilliyini məhdudlaşdırmışdır. Jurnalistlər hədələnmiş, 
müəyyən hallarda döyülmüş və həbs olunmuşlar. İlin sonuna olan məlumatlara əsasən QHT-lər 
tərəfindən azı altı jurnalist və bloqqer siyasi məhbus və ya siyasi fəaliyyətinə görə saxlanılan şəxs 
hesab edilmişdir. İl ərzində hakimiyyət mətbuata, mühacirətdə olan jurnalistlərə və onların 
qohumlarına təzyiq göstərməyə davam etmişdir. 



Söz və ifadə azadlığı: Söz azadlığı Konstitusiyada təsbit olunsa da,  hökumət siyasi cəhətdən 
həssas hesab olunan mövzularla bağlı təzyiq göstərməyə davam etmişdir. Məsələn, Konstitusiyaya 
dəyişikliklərlə bağlı sentyabrda keçirilən referenduma qədərki dövrdə, hakimiyyət referendumu 
tənqid edən, seçilmiş fəalları həbs etdi. Həbslər fonunda müxalifət fəalı və iqtisadçı, müxalif REAL 
hərəkatının icraçı katibi Natiq Cəfərli də avqustun 12-də həbs edildi. Həbs edilmiş fəallar dünyəvi 
demokratik müxalifət nümayəndələri olsa da, hakimiyyət həbslərin bəzilərini əsaslandırmaq üçün 
onların İslam ruhanisi Fəthullah Gülənlə əlaqələrinin olduğunu əsas gətirmişdir. Gülən Türkiyə 
tərəfindən 15 iyul çevriliş cəhdini təşkil etməkdə günahlandırılıb. Bu cür əlaqələri olduğu iddia 
edilərək həbs edilən fəallara müxalif Xalq Cəbhəsi Partiyasının üzvü Fuad Əhmədli və müxalifət 
yönümlü "Azadlıq" qəzetinin maliyyə direktoru Faiq Əmirov daxil olmuşdur. O, həm də Xalq Cəbhəsi 
Partiyasının sədri Əli Kərimlinin köməkçisi idi. 

Oktyabrda "Human Rights Watch" təşkilatı hökumətin onu tənqid edənlərə və fərqli fikir bildirən 
səslərə qarşı hücumu davam etdirdiyini bildirdi. Təşkilatın məlumatına görə, il ərzində azı 20 siyasi 
və gənc fəal siyasi motivlərlə həbs edilmişdir. Söz azadlığından istifadə etməyə cəhd edən şəxslərin 
həbs olunması fərqli fikir sahiblərinin cəzalandırılması məqsədilə hakimiyyət tərəfindən məhkəmə 
sistemindən istifadə olunması barədə narahatlıqları artırmışdır.  Bundan əlavə, hökumət siyasi 
motivli həbslərə, o cümlədən "Nardaran işi"ndəki (bax: bölmə 1. C.) həbslərə qarşı çıxış edən bəzi 
dinc fəalları hədələməklə və siyasi və vətəndaş cəmiyyətinin toplantılarını nəzarətdə saxlamaqla  
tənqidin qarşısını almağa cəhd göstərmişdir. 

Konstitusiya "irqi, milli, dini, sosial ədavət və düşmənçik oyadan təşviqat və təbliğat" kimi müəyyən 
edilən nifrət nitqini qadağan edir. Sentyabrda Konstitusiyaya dəyişikliklərlə bağlı keçirilən 
referenduma əsasən, "hər hansı digər meyarlara əsaslanan düşmənçilik" də qadağan edilir. 

Mətbuat və media azadlığı: Bir sıra müxalifət yönümlü və müstəqil çap və onlayn media vasitələri 
hökumətin siyasi fəaliyyətlərinə dair müxtəlif fikirlərini ifadə etmişdir.  Qəzetlərin tirajı əksər hallarda 
5000-i keçməyərək aşağı səviyyədə qalmışdır. 

2014-cü ildən başlayaraq, hökumət metroda və küçədə qəzet satışını dayandıraraq, qəzet satışını 
yalnız hökumət tərəfindən təsdiqlənmiş köşklərlə məhdudlaşdırmışdır. İl ərzində hökumət  bu cür 
köşklərdə müxalifət yönümlü qəzetlərin satışını məhdudlaşdırmışdır. Etibarlı məlumatlara əsasən, 
yayım fəaliyyətini həyata keçirənlərin bir çoxunun müxalifət qəzetlərini daşımaqdan imtina etməsi 
səbəbindən Bakı şəhərindən kənarda müxalifət qəzetləri yalnız məhdud sayda satışa çıxarılmışdır. 
Maliyyə direktorunun həbsindən sonra bank əməliyyatlarını apara bilməməsi ilə əlaqədar olaraq, 
müxalifət yönümlü "Azadlıq" qəzeti sentyabrda çap nəşrini dayandırmışdır. Qəzetin maliyyə direktoru 
həm də Xalq Cəbhəsi Partiyasının fəal üzvü idi. Hakimiyyət daha sonra qəzetin hissə-hissə ödəniş 
etməyə davam etməsinin qarşısını almışdır. 

Qanun hakimiyyətə ekstermist təbliğatla məşğul olan və ya digər pozuntularla yanaşı, etnik zəmində 
ayrı-seçkiliyə yol verən KİV-ləri bağlamağa icazə verir. Milli Televiziya və Radio Şurasının (MTRŞ) 
qaldırdığı məhkəmə iddiası əsasında, iyulun 29-da Bakı Apellyasiya Məhkəməsi yarımmüstəqil 
fəaliyyət göstərən özəl ANS telekanalının lisenziyasını ləğv etdi.  İddia ANS mühacirətdə olan 
Türkiyəli dini xadim Fəthullah Gülənlə müsahibəni anons etdikdən sonra qaldırılmışdı. Belə ki, 15 
iyulda baş verən çevriliş cəhdini təşkil etməkdə Güləni günahlandıran Türkiyə hakimiyyəti  
planlaşdırılan yayıma etiraz etmişdi.  MTRŞ ANS-i terroru təbliğ etməkdə və qanunvericiliyi 
pozmaqda ittiham etdi. ANS bu qərardan şikayət etdi; sentyabrın 21-də Ali Məhkəmə Apellyasiya 
Məhkəməsinin qərarını qüvvədə saxladı və nəticədə 2006-cı ilin sonlarına qədər ölkənin yeganə 
müstəqil telekanalı olmuş və sonradan müstəqilliyini itirməyə başlamış bu telekanal bağlanmışdır.  
Kanal 25 il fəaliyyət göstərmişdir. 



Xarici yayımçılar, o cümlədən “Amerikanın Səsi”, “Azadlıq Radiosu” və “BBC”-nin FM radio 
tezliklərində yayımına qoyulmuş qadağa davam etmişdir, lakin buna baxmayaraq Rusiyanın 
“Sputnik” xidmətinə yerli radio şəbəkəsində xəbərləri yayımlamağa icazə verilmişdir. 

Hakimiyyət il ərzində altı jurnalist və bloqqeri həbsdən azad etsə də, yerli QHT-lər ilin sonunda azı 
yeddi jurnalist və bloqqer və iki şair/yazıçını siyasi məhbus və ya siyasi fəaliyyətinə görə saxlanılan 
şəxs hesab ediblər. Məsələn, yanvarın 29-da Abşeron Rayon Məhkəməsi müxalifət yönümlü 
"Azadlıq" qəzetinin əməkdaşı jurnalist Seymur Həzini beş il həbsə məhkum etmişdir. Hakimiyyət 
ölkədə olan digər QHT-lərə tətbiq edildiyi qaydada, aparıcı media hüquqları təşkilatlarına təzyiq 
göstərməyə davam edib. 

İl ərzində hakimiyyət ölkədən kənarda fəaliyyət göstərən müstəqil media vasitələrinə və ölkədə 
onlarla bağlı olan şəxslərə təzyiq göstərməyə davam edib. Məsələn, hakimiyyət 2015-ci ilin avqust 
ayında Meydan TV-ə qarşı açılmış cinayət işini davam etdirib. Baş Prokurorluq bu iş çərçivəsində 
15-dən artıq fərd barəsində qeyri-qanuni sahibkarlıq, vergidən yayınma və vəzifə səlahiyyətlərindən 
sui-istifadə ilə bağlı olaraq araşdırma aparıb. Jurnalistlərə qarşı rəsmi təzyiq özünü həm də 
mühacirətdə olan jurnalistlərin qohumlarının, o cümlədən "Azadlıq" qəzetinin baş redaktoru Qənimət 
Zahidovun qardaşı oğlu və əmisi oğlunun həbsə alınmasında, eləcə də  ölkədən çıxışına qadağa 
qoyulan jurnalistlərin və mühacirətdə olan jurnalistlərin bəzi qohumlarının  (bax: bölmə 2.d.) sayının 
artmasında büruzə vermişdir. 

Zorakılıq və basqı: Yerli müşahidəçilər azı 21 jurnalistə qarşı il ərzində 33 fiziki hücumun olduğunu 
bildirmişdir. Hücumların hədəfi əsasən Azadlıq Radiosunun, "Azadlıq" qəzeti və digər qəzetlərin, 
Meydan TV-nin və Obyektiv TV-nin əməkdaşları olan jurnalistlər olmuşdur. Məsələn, noyabrın 26-da 
Kanal 13 internet televiziyasının əməkdaşı jurnalist Teymur Kərimov Bərdə rayonunda su təchizatı 
ilə bağlı problemlər barədə video reportaj hazırlayarkən naməlum şəxs ona hücum etmiş və bundan 
sonra polis onu həbs etmişdir. Polis jurnalisti bütün video yazıları silməyəcəyi təqdirdə ona qarşı 
xuliqanlıq ittihamı ilə cinayət işi açmaqla hədələyib. 

Jurnalistlərə qarşı hücumlara görə cəzasızlıq problemi qalmışdır. Reportyorların Azadlıq və 
Təhlükəsizlik İnstitutunun (RATİ) avqust ayında verdiyi məlumata görə jurnalistlərə qarşı fiziki 
zorakılıqla bağlı olan hər 10 işin 9-u həll olunmamış qalıb. Əvvəlki illərdə jurnalistlərə qarşı edilmiş 
fiziki hücumlara görə hakimiyyət tərəfindən hər hansı polis əməkdaşının məsuliyyətə cəlb olunması 
baş verməmişdir. 

Jurnalistlər və media hüquqları müdafiəçiləri ölümündən üç həftə əvvəl təhdid mesajları aldığını 
bildirən RATİ sədri və jurnalist Rasim Əliyevin 2015-ci ilin avqust ayında döyülməsini və həyatını 
itirməsini, haqqında İran ruhanisi Ayətullah Fazil Lənkərani tərəfindən fitva verilmiş jurnalist Rafiq 
Tağının 2011-ci ildə baş vermiş qətlinin və müstəqil redaktor və jurnalist Elmar Hüseynovun 2005-ci 
ildə qətlə yetirilməsinin tam araşdırılmasını tələb etməyi davam etdirmişlər. 

Jurnalistlər və media orqanlarını qorxutmaq üçün siyasi motivli olduğu ilə bağlı şübhələr doğuran 
məhkəmə iddialarından da istifadə edilmişdir.  İl ərzində jurnalistlər və yaxud media orqanlarına 
qarşı təqribən 29 məhkəmə iddiası qaldırılmış, bu işlərdə iddiaçıların tələb etdiyi təzminatın məbləği 
1.3 milyon manat (720 000 ABŞ dolları) təşkil etmişdir və son nəticədə məhkəmələr tərəfindən 95 
000 manat (53 000 ABŞ dolları) məbləğində cərimə tətbiq olunmuşdur. 

Müstəqil və müxalifət qəzetlərinin əksəriyyətinin maliyyə vəziyyəti zəif olaraq qalmışdır və onlar 
əmək haqlarının, vergilərin və vaxtaşırı məhkəmə cərimələrinin ödənilməsində problemlərlə 
üzləşmişlər.  Maliyyələşmə üçün çoxları siyasi partiyalara, nüfuzlu sponsorlara və yaxud KİV-nin 
İnkişafına Dövlət Dəstəyi Fonduna bel bağlamışdır. 



Hökumət bəzi dövlət kitabxanalarının müstəqil və müxalifət qəzetlərinə abunə yazılmasını, dövlət 
müəssisələrinin müxalifət qəzetlərində reklam yerləşdirməsini qadağan etmişdir və özəl 
müəssisələrə bu qəzetlərdə reklam yerləşdirməmək üçün təzyiq göstərmişdir.  Nəticədə müxalifət 
mediasında ödənişli reklam əhəmiyyətli dərəcədə azalmışdır.  Siyasi şərhçilər qeyd etmişlər ki, bu 
cür addımlar müxalifət və müstəqil mətbuat orqanlarının jurnalistlərə verdiyi əmək haqqının 
azalmasına səbəb olmuşdur və səriştəli əməkdaşların hökumətyönümlü mətbuat tərəfindən işə 
götürülməsinə imkan yaratmışdır.  Bundan əlavə, media monitorinqi ilə bağlı beynəlxalq 
hesabatlardan görünür ki, Vergilər Nazirliyinin məmurları tərəfindən edilən hədə-qorxular medianın 
müstəqilliyini daha da məhdudlaşdırmışdır. 

Senzura və məzmunla bağlı məhdudiyyətlər: Əksər media vasitələri özünü-senzura tətbiq etmişlər 
və hökumətin cavab tədbirlərindən ehtiyat edərək siyasi cəhətdən həssas hesab edilən mövzulardan 
yayınmışlar. Milli Televiziya və Radio Şurası yerli, özəl televiziya və radio kanallardan xarici mənşəli 
xəbər proqramlarını tam şəkildə təkrar yayımlamamağı tələb etmişdir. 

İyunun 12-də polis Qanun Nəşrlər Evinin binasında bomba təhlükəsi olması bəhanəsi ilə, Nəşrlər 
Evinin işini dayandırmışdır. Vətəndaş cəmiyyəti fəallarının verdiyi məlumata görə, nəşriyyat REAL 
demokratik hərəkatının həbsdə olan rəhbəri İlqar Məmmədovun azadlığa buraxılmasına çağırış edən 
plakatları çap etdikdən sonra hakimiyyət orqanları tərəfindən basqına məruz qalıb. Nəşriyyatın 
direktoru Şahbaz Xuduoğlu bildirib ki, polislər ofisdən bəzi nəşr olunmuş materialları və çap 
qəliblərini aparıblar. 

Böhtanla bağlı qanunvericilik: Böhtan cinayət əməli olub, özündə yazılı və şifahi bəyanatları ehtiva 
edir. Qanun böhtan atmaqda təqsirli bilinən şəxslərə qarşı böyük miqdarda cərimələr və üç ilə qədər 
azadlıqdan məhrum etmə cəzası nəzərdə tutur.  Diffamasiya əməlinə görə 100 manatdan 1 000 
manata (55.60 - 556 ABŞ dolları) qədər cərimə və altı aydan üç ilə qədər azadlıqdan məhrumetmə 
cəzası tətbiq edilə bilər. 

İNTERNET AZADLIĞI 

Amerikanın səsi,  Azadlıq Radiosu və Almaniyada yerləşən müxalif yönümlü Meydan TV-nin veb 
saytlarına  giriş il ərzində vaxtaşırı kəsilmişdir. 

Azadlıq Radiosu və müxalifət yönümlü "Azadlıq" qəzetinin verdikləri məlumata görə, parlamentdə 
təklif edilən qanunvericiliyə dəyişiklikləri tənqid edən onlayn məqalələr dərc etdiklərinə görə, 
noyabrın 28-də və dekabrın 2-də onların internet resurslarına giriş əngəllənmişdir. Bu əngəlləmələr 
dekabr ayının ortalarınadək xroniki hala keçmiş, Amerikanın Səsi və Azadlıq Radiosuna 
Azərbaycandan giriş imkanı fasilələrlə mövcud olmuşdur. Hökumət bu məsələdə iştirakını təkzib 
etsə də, əngəlləmələr hökumətlə yaxın əlaqələri olan və Azərbaycanda internet trafikinin 90%-dən 
çoxuna nəzarət edən Delta Telekom şirkətindən qaynaqlanmışdır. Hökumət, həmçinin, internet 
provayderlərdən lisenziya almağı və Rabitə və Yüksək Texnologiyalar Nazirliyi ilə rəsmi müqavilə 
bağlamağı tələb etmişdir.  Beynəlxalq Telekommunikasiya İttifaqı tərəfindən açıqlanmış statistik 
məlumatlara əsasən 2015-ci il ərzində ölkə əhalisinin təxminən 77 faizi internetdən istifadə etmişdir. 

Qanunvericilik internetdə böhtan atmağa və təhqir etməyə görə cinayət cəzaları nəzərdə tutur. 
Noyabrın 29-da Milli Məclisin Cinayət Məcəlləsinə əlavə etdiyi yeni maddələr bu cəzaları artırmışdır. 
Maddə 148-1-də internetdə saxta istifadəçi adları və ya profillərdən istifadə edərək böhtan atma və 
ya təhqir etmə 1000 manatdan 1500 manatadək (556 ABŞ dolları - 833 ABŞ dolları) miqdarda 
cərimə və ya 360 saatdan 480 saatadək müddətə ictimai işlər və ya iki ilədək müddətə islah işləri və 
ya bir ilədək müddətə azadlıqdan məhrum etmə ilə cəzalandırılır. Daha bir dəyişikliyə əsasən Maddə 
323-də prezidentin şərəf və ləyaqətini təhqir etmə 1000 manatdan 1500 manatadək (556 ABŞ dolları 



- 833 ABŞ dolları) miqdarda cərimə və ya üç ilədək müddətə azadlıqdan məhrum etmə ilə 
cəzalandırılır. 

Demokratiya fəallarının internet vasitəsilə apardıqları ünsiyyətə hökumət tərəfindən nəzarət 
olunduğunu açıq-aşkar göstərən əlamətlər olmuşdur. Məsələn, Xalq Cəbhəsi Partiyasının sədr 
müavini Fuad Qəhrəmanlı 2015-ci ilin dekabrında saxlandıqdan sonra hakimiyyət onu Facebook 
sosial şəbəkəsində ifadə azadlığından istifadə etməsi ilə bağlı ittihamlarla məsuliyyətə cəlb etdi (bax: 
bölmə 1. e.). Bundan əlavə, dindirilmiş, saxlanılmış və ya həbsə alınmış gənc fəalların çoxu iddia 
edilən hökumət korrupsiyası və insan haqları pozuntuları ilə bağlı internetdə tez-tez tənqidi fikirlər 
yerləşdiriblər. Bu fəallardan biri video bloqqer Hüseyn Əzizoğlu olmuşdur. O, polis əməkdaşlarının 
narkotik maddə yerləşdirmələrini və sübutları saxtalaşdırmaqlarını gülüş obyektinə çevirən videoları 
internetdə yerləşdirdiyinə görə yanvar ayında 15 gün həbsdə saxlanmışdır. Digər nümunələrdə Xalq 
Cəbhəsi Partiyasının üzvü Füzuli Hüseynov Facebook sosial şəbəkəsində hökuməti tənqid etdikdən 
sonra, yanvarın 27-də 30 gün inzibati həbsə məhkum edilmiş, sentyabrda qısa müddət həbsdə qalan 
bloqqer Mehman Hüseynov isə polis zorakılığı ilə bağlı video və şəkilləri paylaşmağı 
dayandırmayacağı təqdirdə fiziki zorakılıqla təhdid olunmuşdur. 

"Freedom House" təşkilatı 2015-ci ilin iyun ayından 2016-cı ilin may ayına qədərki dövrü əhatə edən 
"Freedom on the Net" (İnternetdə azadlıq) adlı hesabatında qeyd etmişdir ki, hökumət "polislə 
toqquşmalardan sonra bir neçə gün bütün Nardaran kəndinin internet əlaqəsini kəsməklə, mülki 
iğtişaşlar zamanı internet əlaqəsini tam kəsməyə hazır olduğunu nümayiş etdirdi." Hesabatda o da 
qeyd olundu ki, hökumət onlayn kontenti geniş miqyasda məhdudlaşdırmasa da, "internet 
vətəndaşları" və onların ailələri həbs və hədə-qorxu ilə üzləşiblər. 

TƏDRİS AZADLIĞI VƏ MƏDƏNİ TƏDBİRLƏR 

Hökumət bəzi hallarda tədris azadlığını məhdudlaşdırmışdır. Müxalifət partiyalarının üzvləri 
məktəblərdə və universitetlərdə tədris işlərinə düzəlməkdə çətinliklərlə üzləşdiklərini bildirməyə 
davam etmişlər.  Əvvəlki illərdə dövlət təhsil müəssisələrində müəllimlik edən müxalifət partiyalarının 
tanınmış üzvlərinin əksəriyyəti hakimiyyət  tərəfindən işlərindən qovulmuşlar.  QHT-lərin verdikləri 
məlumata əsasən bəzi hallarda yerli icra hakimiyyəti orqanları milli azlıqların öz mədəniyyətlərini 
ifadə etmələrinin qarşısını almışlar, məsələn yerli icma mərkəzlərində mədəniyyət tədbirlərinin 
keçirilməsini və yerli dialektlərin tədrisini qadağan etmişlər. 

b. Sərbəst toplaşmaq və birləşmək azadlığı 

SƏRBƏST TOPLAŞMAQ AZADLIĞI 

Sərbəst toplaşmaq azadlığı qanunla müəyyən edilsə də, hökumət bu azadlığı kəskin şəkildə 
məhdudlaşdırmışdır.  Bəzi hallarda hakimiyyət dinc etirazlara və toplantılara güc tətbiq etməklə və 
etirazçıları tutmaqla cavab vermişdir. 

Konstitusiya qrupların müvafiq icra hakimiyyəti orqanını əvvəlcədən xəbərdar etməklə sərbəst 
toplaşa bilməsini nəzərdə tutsa da, hökumət bu müddəanı əvvəlcədən icazə almaq tələbi kimi şərh 
etməkdə davam etmişdir.  Yerli hakimiyyət orqanları keçirilən bütün mitinqlər üçün əvvəlcədən icazə 
alınmasını və təyin olunmuş yerlərdə keçirilməsini tələb etmişdir. Bu yerlər çox zaman gediş-gəlişi 
çətin olan ərazilərdə olmuşdur. Halbuki Bakının kənarında tez-tez mitinq keçirilən sahəyə metro və 
avtobusla rahat gediş-gəliş mümkün idi. Əksər siyasi partiyalar və QHT-lər bu cür tələblərin 
qəbuledilməz və konstitusiyaya zidd olduğunu hesab etmişlər. Ölkənin müxtəlif yerlərində hakimiyyət 
orqanları bir qayda olaraq planlaşdırılan ictimai mitinqlərlə bağlı bildirişləri qəbul etməkdən imtina 
etmişlər və beləliklə də, sərbəst toplaşmaq azadlığını təmin etməmişlər. 



Sentyabrın 26-da keçirilən referendumla edilən dəyişikliyə əsasən, Konstitusiyada ictimai 
nümayişlərin "ictimai qaydanı və ya ictimai əxlaqı pozmamaq şərtilə" keçirilməsi nəzərdə tutulur. 
Konstitusiyaya təklif olunan dəyişikliklərlə bağlı Venesiya Komissiyasının 20 sentyabr tarixli ilkin 
rəyində qeyd olunur ki, dinc nümayişlərin ictimai qaydanı pozması (məsələn, nəqliyyata mane 
olması) və ya kiminsə ictimai əxlaqla bağlı fikirlərinə toxunması "demək olar ki, qaçılmaz" olsa da, 
İnsan Hüquqları haqqında Avropa Konvensiyasına əsasən icazə verilə bilər. Komissiya belə nəticəyə 
gəlmişdir ki, "Dövlət bu cür nümayişlərə icazə verməli və hətta onlara şərait yaratmalıdır, o şərtlə ki, 
qeyd edilən pozulmalar həddən artıq böyük olmasın və ictimai tədbirin mesajını çatdırmağa kömək 
etsin.” 

Bu ilin əvvəlində yerli valyutanın (manatın) devalvasiyası və pisləşən iqtisadi şərait nəticəsində 
ölkənin müxtəlif yerlərində etirazlar baş vermişdir, ilk belə etiraz yanvarın 6-da Saatlıda baş 
vermişdir. Yanvarın 12-də Lənkəranda baş verən etirazları dağıtdıqdan sonra, polis müxalif Xalq 
Cəbhəsi Partiyasının fəalı Nazim Həsənovu və Müsavat partiyasının fəalı İmanverdi Əliyevi saxladı. 
Onların hər ikisi insanları ictimai asayişi pozmağa təhrik etməkdə ittiham olunaraq 30 gün müddətinə 
inzibati həbsə məhkum edildilər. Yanvarın 13-də, Daxili İşlər Nazirliyinin təhlükəsizlik qüvvələri 
Siyəzəndə baş vermiş etirazları dağıtmaq üçün gözyaşardıcı qazdan istifadə etdi. Polisin sonradan 
verdiyi məlumata görə, müxtəlif etirazlarda iştirak edən 55 nəfər saxlanılıb. 

Fəalların verdiyi məlumata görə, polis konstitusiyaya dəyişikliklərlə bağlı referendum əleyhinə 11, 17 
və 18 sentyabrda keçirilən icazəli mitinqlərdən əvvəl, mitinqlər zamanı və mitinqlərdən sonra 185 
nəfərə təzyiq göstərib və/yaxud həbs edib. Daha sonra məhkəmələr polisə müqavimət göstərdikləri 
iddia edilən 12 müxalifət fəalını  8 - 30 gün arasında dəyişən inzibati həbsə məhkum edib, bir 
müxalifət fəalını isə ictimai qaydanı pozduğuna görə 200 manat (111 ABŞ dolları) cərimə edib. 

Qanunla kiçik pozuntulara görə üç aya qədər və polisə müqavimət göstərməyə görə isə bir aya 
qədər inzibati həbs müddəti nəzərdə tutulur.  Məhkəmə qərarını icra etməyənlərə (o cümlədən 
cərimələrin ödənilməməsinə görə) qarşı 500 manatdan 1000 manata (278-556 ABŞ dolları) qədər 
cərimə və bir aya qədər inzibati həbs cəzası verilə bilər. 

BİRLƏŞMƏK AZADLIĞI 

Birləşmək azadlığı konstitusiya ilə təsbit olunmuşdur, lakin buna baxmayaraq qanun bu hüququ 
müəyyən dərəcədə məhdudlaşdırır və 2014-cü il ərzində qanuna edilmiş dəyişikliklər QHT-lərin 
fəaliyyətini əhəmiyyətli dərəcədə çətinləşdirmişdir. Qanuna edilmiş dəyişikliklərə istinad edərək 
hakimiyyət tərəfindən müstəqil təşkilatların fəaliyyəti ilə bağlı çoxsaylı cinayət istintaqları başlanılmış, 
bank hesabları dondurulmuş, yerli işçilərə təzyiq göstərilmiş, o cümlədən bəzi QHT rəhbərləri həbs 
edilmiş və onların ölkədən çıxışına qadağalar qoyulmuşdur.  Nəticədə bir sıra QHT-lər fəaliyyət 
göstərə bilməmişlər. 

Bir sıra hüquqi müddəalar hökumətə siyasi partiyaların, dini qrupların, şirkətlərin və QHT-lərin 
fəaliyyətini tənzimləməyə, o cümlədən hüquqi şəxs statusu almaq istəyən QHT-lərdən Ədliyyə 
Nazirliyində qeydiyyatdan keçməyi tələb etməyə imkan vermişdir. Qanunda hökumətin qeydiyyatla 
bağlı müraciət qəbul edildikdən sonrakı 30 gün ərzində (və yaxud əlavə araşdırmaya ehtiyac olarsa, 
əlavə 30 gün ərzində) bu müraciətə baxması tələb olunsa da, qeyri-müəyyən, yorucu və qeyri-şəffaf 
qeydiyyat prosedurları uzun müddətli ləngimələrə səbəb olmuş və vətəndaşların birləşmək 
hüquqlarını məhdudlaşdırmışdır. Digər qanunlar sərbəst birləşmə azadlığını məhdudlaşdırır, 
məsələn QHT-nin filial rəhbəri xarici vətəndaş olduqda, filial rəhbərinin müavinlərinin Azərbaycan 
vətəndaşı olması tələb edilir.  Hakimiyyət bir qayda olaraq adlarında “insan haqları”, “demokratiya”, 
“institut” və “cəmiyyət” sözləri olan QHT-lərin qeydiyyat ərizələrini rədd etmişdir. 



Qrantlar və ianələrə təsir edən qanunlar QHT-lərin nağd qaydada ianələr qəbul etmələrinə de-fakto 
qadağa qoymuş və QHT-lər tərəfindən anonim ianələrin qəbul olunmasını və yaxud ictimaiyyətdən 
ianələrin cəlb olunmasını demək olar ki, qeyri-mümkün etmişdir. 

2014-cü ildə Prezident İnzibati Xətalar Məcəlləsinə və QHT-lər, Qrantlar və Hüquqi şəxslərin 
qeydiyyatı haqqında qanunlara edilmiş dəyişiklikləri təsdiq etmişdir. Bu dəyişikliklər QHT-lərin 
fəaliyyətinə əlavə məhdudiyyətlər tətbiq etmiş və qeydiyyatdan keçməmiş, müstəqil və xarici 
təşkilatların fəaliyyətinə imkan verən boşluqları aradan qaldırmışdır. Qanunlar, qeydiyyatdan 
keçməmiş və xarici QHT-lərin məcburi ləğvetməyə qarşı müdafiəsiz olmasına gətirib çıxarmış, 
potensial fəalları və donorları qorxudaraq vətəndaş cəmiyyəti təşkilatlarına qoşulmaqdan və onları 
dəstəkləməkdən çəkindirmiş, eləcə də onların qeydiyyatdan keçməmiş yerli qruplar və yaxud bu cür 
təşkilatların rəhbərlərinə qrantlar ayırmaq imkanlarını məhdudlaşdırmışdır. 

Qrantların qeydiyyatının icrası ilə bağlı yeni qaydaları əks etdirən, Nazirlər Kabineti tərəfindən 2015-
ci ilin iyun ayında təsdiq edilmiş qərara əsasən QHT-lər 15 gün ərzində qrantların müvafiq nazirlik 
tərəfindən qeydiyyata alınmasını təmin etməlidirlər, nazirlik bu cür qeydiyyat müraciətini 15 gün 
ərzində təsdiq etməli və yaxud imtina etməlidir və əgər nazirlik tərəfindən əlavə araşdırmaya ehtiyac 
olarsa bu müddət əlavə 15 gün müddətinə uzadıla bilər. 2014-cü ildə qanunvericiliyə edilən 
dəyişikliklərlə geniş səlahiyyət əldə edən Ədliyyə Nazirliyi fevral ayında QHT-lərin fəaliyyətinin 
monitorinqi ilə bağlı yeni qaydaları qəbul etmişdir. Qaydalar nazirliyə QHT-ləri təftiş etmək 
səlahiyyəti verir. Qaydalarda QHT-lərin hüquqlarını qoruyan məhdud sayda müddəalar var. QHT-lər 
əməkdaşlıq etmədikdə isə, potensial ağır cərimələr nəzərdə tutulur. 

Bir sıra yerli və beynəlxalq QHT-lərin fəaliyyətləri və onların yerli rəhbərliyinə qarşı 2014-cü ildə 
başladılmış geniş miqyaslı cinayət istintaqı il ərzində davam etmişdir. Bu istintaq insan hüquqlarının 
müdafiəsi və təbii sərvətlərin idarə olunmasında şəffaflığın təmin edilməsi sahəsində fəaliyyət 
göstərən tanınmış müstəqil təşkilatlar, eləcə də vətəndaşlara yardım edən beynəlxalq təşkilatları 
əhatə etmişdir. İstintaq nəticəsində ən azı 32 təşkilat öz əməkdaşlarını davamlı olaraq təzyiqlərə və 
həbs olunma ehtimalına məruz qoymamaq üçün fəaliyyətlərini dayandırmışlar.  Bır sıra QHT-lərin və 
təşkilat rəhbərlərinin şəxsi bank hesabları dövlət orqanları tərəfindən dondurulmuşdur. Cinayət 
araşdırmaları, həbslər, bank hesablarının bağlanılması və digər formada göstərilən təzyiqlər yerli və 
beynəlxalq QHT-lər tərəfindən vətəndaş cəmiyyətinə qarşı misli görünməmiş hücum kimi 
qiymətləndirilmişdir (bax: bölmə 5). Mədən Sənayesində Şəffaflıq Təşəbbüsü (vətəndaş cəmiyyəti 
koalisiyası) təşkilatı ilə bağlı olan bir neçə fəal onların bank hesablarına qoyulmuş qadağanın 
hökumət tərəfindən aradan qaldırıldığı barədə məlumat vermişlər.  Bu koalisiya ilə əlaqəsi olan 
digərləri isə hökumət tərəfindən onların fəaliyyətinə çətinliklər yaradıldığını bildirmişlər. 

Ölkədə fəaliyyət göstərmək istəyən xarici QHT-lərdən Ədliyyə Nazirliyi ilə müqavilə imzalamaq və 
qeydiyyatdan keçmək barədə qanunda qeyd olunan tələblərin icrası hökumət tərəfindən davam 
etdirilmişdir. Azərbaycanda öz filialını qeydiyyatdan keçirmək istəyən xarici QHT-lərdən “Azərbaycan 
xalqının milli və mənəvi dəyərlərini” dəstəklədiklərini nümayiş etdirmək və dini və siyasi təbliğat 
fəaliyyətlərində iştirak etməməyə dair öhdəlik götürmək tələb olunur.  Qanunda qeydiyyat proseduru 
ilə bağlı hər hansı vaxt məhdudiyyəti göstərilmir və bu da, hökumətin hər hansı xarici QHT-ni 
qeydiyyatdan keçirib-keçirməməklə bağlı qeyri-məhdud müddətdə qərar qəbul etməsinə imkan 
yaradır. İlin sonuna olan məlumatlara əsasən heç bir xarici QHT bu qaydalara əsasən qeydiyyatdan 
keçə bilməmişdir. 

Ədliyyə Nazirliyi tərəfindən verilmiş məlumata əsasən il ərzində nazirlik tərəfindən 99 QHT 
qeydiyyatdan keçirilmiş və  hər hansı qeydiyyat müraciətinə rədd cavabı verilməmişdir.  Ədliyyə 
Nazirliyi Mədən Sənayesində Şəffaflıq Təşəbbüsünün idarə heyətinin oktyabr ayındakı iclasından 
qısa müddət əvvəl Oqtay Güləliyevin rəhbərlik etdiyi insan hüquqları QHT-ni qeydiyyata aldı, lakin 



nazirlik təşkilatın adını dəyişdi və insan hüquqlarına edilən bütün istinadları sildi.  Bəzi 
mütəxəssislərin məlumatına görə, təqribən 1000 QHT qeydiyyatsız qalır. 

c. Dini etiqad azadlığı 

Bax: Dövlət Departamentinin  www.state.gov/religiousfreedomreport/səhifəsində   Beynəlxalq Dini 
Etiqad Azadlığı haqqında Hesabatı 

d. Sərbəst hərəkət azadlığı, məcburi köçkünlər, 
qaçqınların müdafiəsi və vətəndaşlığı olmayan şəxslər 

Ölkə daxilində sərbəst hərəkət azadlığı, xaricə səyahət, mühacirət və repatriasiya qanunla müəyyən 
olunur və hökumət ümumilikdə bu hüquqlara hörmət etmişdir. Bununla belə, hökumət  getdikcə daha 
çox fəalların və jurnalistlərin sərbəst hərəkət azadlığını məhdudlaşdırılmışdır. 

Hökumət məcburi köçkünlərin, qaçqınların, geri qayıdan qaçqınların, sığınacaq axtaranların, 
vətəndaşlığı olmayan şəxslərin və aidiyyəti olan digər şəxslərin müdafiəsi və onlara yardım 
göstərilməsi istiqamətində BMT-nin Qaçqınlar üzrə Ali Komissarlığı (UNHCR) və digər humanitar 
təşkilatlarla əməkdaşlıq etmişdir. 

Xaricə səyahət: Ötən illə müqayisədə hakimiyyət daha çox sayda fəalların və jurnalistlərin ölkədən 
kənara çıxmasının qarşısını almışdır.  Nümunələrə Xalq Cəbhəsi Partiyasının sədri Əli Kərimli 
(2006-cı ildən), bloqqer Mehman Hüseynov, araşdırmaçı jurnalist Xədicə İsmayılova, hüquqşünaslar 
İntiqam Əliyev və Əsabəli Mustafayev, müxalif REAL hərəkatı üzvləri Natiq Cəfərli və Azər Qasımlı, 
Emin Millinin qayını Nazim Ağabəyov və Meydan TV-ə material göndərmiş azı 15 müstəqil jurnalist 
daxil olmuşdur. 

Hərbi xidmət yaşına çatmış şəxslərin xaricə səfər etməzdən öncə hərbi qurumlarda qeydiyyatdan 
keçməsi qanunla tələb edilir.  Milli təhlükəsizliyə dair informasiyaya çıxışı olan hərbi qulluqçuların 
səfərlər etməsinə hakimiyyət orqanları tərəfindən müəyyən məhdudiyyətlər tətbiq edilmişdir.  Cinayət 
əməlində ittiham olunmuş və ya məhkum edilmiş, lakin şərti cəzaya məhkum edilmiş vətəndaşların 
xaricə səyahət etməsinə icazə verilməmişdir. 

MƏCBURİ KÖÇKÜNLƏR 

BMT-nin Qaçqınların İşi üzrə Ali Komissarlığı (UNHCR) tərəfindən verilən məlumata əsasən  31 
dekabr tarixinə ölkədə qeydə alınmış məcburi köçkünlərin, o cümlədən məcburi köçkün vəziyyətində 
olanların sayı 613 129 nəfər təşkil etmişdir.  Onların böyük əksəriyyəti Dağlıq Qarabağ münaqişəsi 
nəticəsində öz evlərini 1988-1993-cü illərdə tərk etmişlər. 

İlkin olaraq məcburi köçkünlərdən yaşayış yerlərini səlahiyyətli orqanlarda qeydiyyatdan keçirmələri 
tələb olunurdu və onlar yalnız təsdiq edilmiş ərazilərdə yaşaya bilərdilər. Sovet İttifaqı dağıldıqdan 
sonra formal olaraq öz mövcudluğunu itirmiş bu “propiska” sistemi Dağlıq Qarabağ və Azərbaycanın 
daha yeddi rayonu Ermənistanın dəstəyi ilə separatçıların nəzarətinə keçdikdən sonra əsasən öz 
evlərini tərk etmək məcburiyyətində qalmış şəxslərə tətbiq olunmuşdur.  Hökumət bu qeydiyyatın 
məcburi köçkünlərə yardım göstərilməsi məqsədilə onların yerinin müəyyən olunması üçün lazım 
olduğunu bildirmişdir. 

http://www.state.gov/religiousfreedomreport/


Daxili Köçürülmə üzrə Monitorinq Mərkəzinin məlumatına əsasən, Bakı şəhərində yaşayan bir çox 
məcburi köçkünlər öz yaşadıqları yerə qeydiyyata düşə bilməmişlər və ya rəsmi məşğulluq, dövlət 
yardımını almaq, tibbi xidmətdən, təhsildən yararlanmaq və ya pensiya almaq imkanları olmamışdır 
və əmlak almaqda çətinlik çəkmişlər 

Məcburi köçkünlərin çoxu məhdud məşğulluq imkanları və yüksək yoxsulluq səviyyəsi olan əhalinin 
sıx şəkildə məskunlaşdığı kollektiv mərkəzlərdə yaşamağa davam etmişlər və burada onlar sosial 
cəhətdən təcrid olunmuşlar. Qanun məcburi köçkünlərdən yaşadıqları rayonlarda qeydiyyatdan 
keçməyi tələb edir və məcburi köçkün statusunu almaq üçün qeydiyyat zəruridir.  Məcburi 
köçkünlərin yaşadıqları yerdə müvəqqəti qeydiyyatdan keçmələri onların ölkə daxilində 
yerdəyişmələrinə məhdudiyyət qoymur. 

Hökumətin verdiyi məlumata əsasən il ərzində Qaçqınların və Məcburi Köçkünlərin İşləri üzrə Dövlət 
Komitəsinə 290 milyon manat (161 milyon ABŞ dolları) vəsait ayrılmışdır.  BMT-nin Qaçqınların İşi 
üzrə Ali Komissarlığı (UNHCR) tərəfindən verilmiş məlumata əsasən il ərzində hökumət təxminən 
7000 nəfərin təmsil olunduğu 1620 ailəni yeni evlə təmin etmişdir. Yeni evlərə köçürülmə əsasən 
Füzuli, Sabirabad, Bakı, Qazax və Zaqatala rayonlarında baş tutmuşdur. 

QAÇQINLARIN MÜDAFİƏSİ 

Sığınacaqlarla təminat: Sığınacaq və ya qaçqın statusunun verilməsi qanunla müəyyən olunur və 
hökumət Dövlət Miqrasiya Xidmətinin qaçqınlarla bağlı bütün məsələlər üçün məsul olan Qaçqın 
statusunun müəyyənləşdirilməsi idarəsi vasitəsilə bəzi qaçqınların müdafiəsini təmin etmək üçün 
sistem yaratmışdır. UNHCR tərəfindən bəzi irəliləyişlərin olduğu qeyd olunsa da, ölkədəki qaçqın 
statusunun müəyyən olunması sistemi beynəlxalq standartlara cavab verməmişdir. Beynəlxalq QHT-
lər məlumatlarında xidmətin səmərəsiz olaraq qalması və şəffaf fəaliyyət göstərmədiyini qeyd 
etməyə davam ediblər. 

Təhlükəsiz mənşə/tranzit ölkə: UNHCR tərəfindən verilən məlumata əsasən ölkə Çeçenistandakı 
münaqişə nəticəsində öz yerlərini tərk edən Rusiya vətəndaşlarının sığınacaqların təmin olunması 
üzrə dövlət prosedurundan istifadə etməsinə icazə verməmişdir.  Bununla belə, UNHCR qeyd 
etmişdir ki, ölkə Çeçenistandan olan sığınacaq axtaranların mövcudluğuna tolerant yanaşmış və  
onların müdafiəsi və humanitar ehtiyaclarının təmin olunmasında UNHCR-in rolunu qəbul etmişdir. 

Əsas xidmətlərdən istifadə imkanı: Hesablamalara əsasən ölkədə 1193 nəfər qaçqının sosial 
xidmətlərdən yararlanmaq imkanı olmamışdır. 

VƏTƏNDAŞLIĞI OLMAYAN ŞƏXSLƏR 

26 sentyabda referendum yolu ilə Konstitusiyaya edilən dəyişikliklər, Azərbaycan vətəndaşlığının 
"qanunla müəyyən edilmiş hallarda" ləğv edilməsinə icazə verir. Bundan əvvəl, Konstitusiya 
vətəndaşlığın itirilməsini birbaşa qadağan edirdi. 

UNHCR tərəfindən verilmiş statistik məlumatlara əsasən ilin sonunda ölkədə, UNHCR-ın 
vətəndaşlığı olmayan şəxs mandatı altında olan 3 585 nəfər olmuşdur. Dövlət Miqrasiya Xidməti 
tərəfindən verilmiş məlumata əsasən il ərzində 245 nəfər əcnəbi və vətəndaşlığı olmayan şəxsə 
vətəndaşlıq verilmiş, iki nəfərin vətəndaşlığı bərpa edilmişdir. Vətəndaşlığı olmayan şəxslərin 
əksəriyyəti Gürcüstan və yaxud İrandan olan etnik azərbaycanlılar olmuşlar.  QHT-lər vətəndaşlığı 
olmayan bir çox digər sənədləşdirilməmiş şəxslərin olduğunu bildirmişlər və onların sayının yüzdən 
on minlərə qədər olduğu qeyd olunmuşdur. 



Vətəndaşlığı olmayan şəxs statusunun alınması üçün müraciət etmək hüququnun qanunla nəzərdə 
tutulmasına baxmayaraq bəzi şəxslər müraciət etmək üçün tələb olunan sənədləri əldə edə 
bilməmişlər və bu səbəbdən də rəsmi qaydada qeydə alınmamışlar.  Vətəndaşlıq haqqında qanun 
əcnəbilər və vətəndaşlığı olmayan şəxslərin vətəndaşlıq almasını çətinləşdirir. 

Vətəndaşlığı olmayan şəxslər bir çox hallarda sərbəst yerdəyişmə azadlığından istifadə ediblər.  
Vətəndaşlığı olmayan şəxslərin səhiyyə və məşğulluq kimi əsas hüquqlarla təmin olunması qanunla 
nəzərdə tutulur.  Buna baxmayaraq onların hüquqi statuslarının olmaması müəyyən hallarda 
vətəndaşlığı olmayan şəxslərin bu hüquqlardan istifadə etməsinə mane olmuşdur. 

BÖLMƏ 3 SIYASI PROSESLƏRDƏ 
IŞTIRAK ETMƏK AZADLIĞI 

Vətəndaşların öz hökumətini ümumxalq və bərabər seçki hüququ əsasında, gizli səsvermə yolu ilə 
keçirilən azad və ədalətli seçkilər vasitəsilə seçmək hüququnun konstitusiya ilə müəyyən olunmasına 
baxmayaraq hökumət seçki prosesinə müdaxilə etməklə bu hüququ məhdudlaşdırmağa davam 
etmişdir.  Qanun eyni zamanda müstəqil qanunvericilik hakimiyyətinin olmasını nəzərdə tutur, lakin 
Milli Məclisin icraedici qoldan ayrıca müstəqil təşəbbüsü az olmuşdur. 

Seçkilər və siyasi iştirak 

Son seçkilər Hökumət ATƏT-in Demokratik Təsisatlar və İnsan Hüquqları Bürosu (DTİHB) tərəfindən 
tövsiyə olunan sayda seçki müşahidəçilərini qəbul etməkdən imtina etdikdən sonra DTİHB 2015-ci 
ilin noyabr ayında keçirilmiş parlament seçkilərinin müşahidəsindən imtina etmişdir.  DTİHB-nun 
iştirakı olmadan, seçkilərin ədalətliliyini müvafiq qaydada qiymətləndirmək mümkün olmamışdır. 

Seçkiləri müşahidə etmiş müstəqil yerli və beynəlxalq müşahidəçilər ölkənin müxtəlif yerlərində seçki 
pozuntularını, o cümlədən müşahidəçilərin seçki məntəqələrinə daxil olmasının qarşısının alınması, 
seçki qutularına saxta bülletenlərin doldurulması, səsvermədə “karusel” üsulu və qeydiyyatdan 
keçməmiş fərdlərin səsverməsi kimi halları müşahidə etdiklərini qeyd etmişlər və bu cür qanun 
pozuntularını müxalifət müşahidəçiləri də qeydə aldıqlarını iddia etmişlər.  Ölkənin əsas müxalifət 
partiyaları bu seçkiləri boykot etmişlər. 

2013-cü ildə keçirilmiş prezident seçkiləri beynəlxalq standartların tələblərinə cavab verməmişdir.  
Seçkilərlə bağlı aşkar edilmiş ilkin faktlar və nəticələr əsasında DTİHB və ATƏT-in Parlament 
Assambleyasının verdiyi birgə bəyanatda ölkənin ATƏT qarşısında üzərinə götürdüyü öhdəliklərə 
tam cavab verməsi üçün aradan qaldırılmasına ehtiyac olan ciddi çatışmazlıqlar vurğulanmışdır. 
Seçki günü ATƏT-in Parlament Assambleyası və DTİHB-nun müşahidəçiləri prosedurların 
pozulması hallarını, o cümlədən seçki qutularına saxta bülletenlərin doldurulduğunu, müşahidə 
aparılmış seçki məntəqələrinin 58 faizində səslərin sayılması zamanı ciddi problemlərin olduğunu və 
qəbul edilmiş bülletenlərin sayının qeydə alınmadığı kimi halları qeyd etmişlər. DTİHB-in 
hesabatında qeyd olunmuşdur ki, hökumətin seçki gününə qədər yaratdığı repressiv siyasi mühit 
azad və ədalətli seçki rəqabətinin aparılması üçün zəruri olan sərbəst toplaşma, birləşmə və ifadə 
azadlıqları kimi əsas azadlıqları təmin etməmişdir.  Hakimiyyət müntəzəm şəkildə mətbuata və 
vətəndaş cəmiyyətinə müdaxilə etmiş, 23 günlük seçki təşviqatı dövründə və bundan əvvəl vaxtaşırı 
dinc mitinqlərin və görüşlərin keçirilməsinə güc tətbiq etməklə mane olmuşdur, bir sıra müxalif və 
gənc fəalları həbs etmişdir.  Nə seçki administrasiyası, nə də məhkəmə şikayətlərin effektiv təmin 
olunmasını həyata keçirməmişdir.  Etibarlı QHT-lər də oxşar çatışmazlıqlar barədə məlumat 
vermişlər. 



Sentyabrın 26-da hökumət konstitusiyaya təklif edilən 29 dəyişikliklə bağlı referendum keçirdi. 
Seçicilər təklif olunan hər bir dəyişikliyə ayrıca səs vermək imkanına malik idilər. Dəyişikliklərə 
prezidentin səlahiyyət müddətinin beş ildən yeddi ilə qaldırılması, qanunverici orqan hökumətə bir il 
ərzində iki dəfə etimadsızlıq göstərdikdə və ya prezidentin təqdimatına əsasən yüksək hökumət 
vəzifələrinə təyin olunan namizədlərdən imtina etdikdə prezidentə erkən seçkilər elan etmək hüququ 
verən müddəalar daxil idi. Dəyişikliklər, həmçinin, prezidentə bir və daha artıq vitse-prezident təyin 
etməyə imkan vermiş, prezidentin səlahiyyətlərini parlament tərəfindən təsdiq olunan baş nazirin 
yerinə ilk olaraq birinci vitse-prezidentin yerinə yetirməsini müəyyən etmişdir. 

Səsvermə bitdikdən sonra, Mərkəzi Seçki Komissiyası (MSK) 29 dəyişikliyin hamısının qeydə 
alınmış seçicilərin 69.8% səs çoxluğu ilə təsdiq olunduğunu elan etdi. Avropa Şurasının Parlament 
Assambleyasının müşahidəçiləri referendumun yaxşı icra olunduğunu bəyan etsə də,  
akkreditasiyadan keçməmiş müstəqil seçki müşahidəçiləri səsvermə qutularına bülletenlərin 
doldurulması ilə bağlı çoxlu hallar, "karusel" səsverməsi və digər pozuntular müəyyən etmiş, bunların 
çoxu video yazıya köçürülmüşdür. Həmçinin, onların müşahidə etdiyi seçici fəallığı rəsmi olaraq 
MSK tərəfindən elan edilən göstəricidən xeyli aşağı olmuşdur. 

Siyasi partiyalar və siyasi proseslərdə iştirak: Qeydiyyatdan keçmiş partiyaların sayı 50 olsa da, 
hakim Yeni Azərbaycan Partiyası siyasi sistemdə üstünlük təşkil etməyə davam etmişdir.  Yerli 
müşahidəçilər bildirmişlər ki, hakim partiyanın üzvü olmaq dövlət vəzifələrində üstünlüyün verilməsi 
kimi bir çox imtiyazları təmin edir.  2010-cu ildən etibarən ölkənin əsas müxalifət partiyalarının 
nümayəndələri Milli Məclisdə təmsil olunmamışlar. 

Digər vətəndaşlarla müqayisədə müxalifət üzvlərinin rəsmi strukturlar tərəfindən təqibə məruz 
qalması, əsassız həbs olunması və saxlanılması ehtimalı daha yüksək olmuşdur.  N!DA gənclər 
hərəkatının və Xalq Cəbhəsi Partiyasının Gənclər Komitəsinin üzvləri sosial şəbəkələrdə hökuməti 
tənqid edən yazılar paylaşdıqdan sonra həbs edilmiş və inzibati həbsə məhkum edilmişlər.  
Hakimiyyət, həmçinin, Müsəlman Birliyi Hərəkatının üzvlərinin hüquqlarına dəstək göstərdiyinə görə 
Xalq Cəbhəsi Partiyasının sədr müavini Fuad Qəhrəmanlını məsuliyyətə cəlb edərkən partiyanın 
ekstremist şiə cərəyanı ilə əlaqəli olduğuna işarə etməklə partiyanı nüfuzdan salmağa cəhd 
göstərmişdir. Hakimiyyət analoji qaydada, Xalq Cəbhəsi Partiyasının sədri Əli Kərimlinin köməkçisi 
Faiq Əmirlini həbs edərkən, sünni Gülənçilik cərəyanı ilə əlaqələrinin olduğunu iddia etdi. 

Yerli QHT-lərin birgə tərtib etdikləri siyasi məhbuslar siyahısında yer almış siyasi məhbuslar və ya 
saxlanılan şəxslər müxalifət partiyalarının və ya hərəkatlarının üzvləri olmuşlar.  Ən azı 12 nəfər 
müxalifət üzvü siyasi məhbus hesab edilmişdir. Məsələn, REAL hərəkatının sədri İlqar Məmmədov 
ictimai iğtişaşa təhrik etməkdə ittiham olunaraq 2015-ci ildə 7 il həbsə məhkum edilmişdir (bax: 
Bölmə 5). Ən azı 10 müxalifət nümayəndəsi siyasi fəaliyyətinə görə saxlanılan şəxs hesab edildi. 
Məsələn, Xalq Cəbhəsi Partiyasının sədr müavini Fuad Qəhrəmanlı ifadə azadlığının həyata 
keçirilməsi ilə əlaqəli olduğu görünən ittihamlarla 2015-ci ilin dekabrında saxlanmışdır (bax: bölmə 2 
a). 

Partiyaların regionlardakı üzvləri çox zaman öz toplantılarının məqsədini gizlətmiş və ucqar yerlərdə 
toplanmışlar. Müxalifət partiyalarının üzvlərinin verdikləri məlumata əsasən polis çox vaxt 
çayxanalarda keçirilən kiçik görüşləri dağıtmış və dindirmək məqsədilə iştirakçıları saxlamışdır.  
Müxalifət partiyalarının ofis icarəyə götürərkən üzləşdikləri çətinliklər davam etmişdir, belə ki, verilən 
məlumatlara əsasən əmlak sahibləri rəsmilər tərəfindən onlara təzyiq göstərilməsindən qorxmuşlar.  
Bəzi partiyalar rəhbərlərinin mənzillərində fəaliyyət göstərmişlər. 

Qadınların və azlıqların iştirakı: Heç bir qanun qadınların və azlıqların nümayəndələrinin siyasi 
proseslərdə iştirakını məhdudlaşdırmır və qadınlar və azlıqlar bu proseslərdə iştirak etmişlər. 



BÖLMƏ 4 KORRUPSIYA VƏ 
HÖKUMƏTDƏ ŞƏFFAFLIĞIN OLMAMASI 

Qanunda vəzifəli şəxslərin yol verdikləri korrupsiya əməlinə görə cinayət cəzası nəzərdə tutulsa da, 
hökumət tərəfindən qanun effektiv şəkildə icra olunmamışdır və vəzifəli şəxslər çox vaxt cəzasızlıq 
şəraitində korrupsiya əməllərində iştirak etmişlər. Hökumət tərəfindən aşağı səviyyədə dövlət 
xidmətlərinin həyata keçirilməsi zamanı korrupsiyaya qarşı mübarizədə müəyyən irəliləyişlər əldə 
olunsa da, yuxarı səviyyədə korrupsiya fəaliyyəti problem olaraq qalmışdır.  “Transparency 
International” təşkilatı və digər müşahidəçilər korrupsiyanın il ərzində geniş yayıldığını qeyd etmişlər. 

Hakimiyyətin hökumət daxilində korrupsiya ilə mübarizə aparmağa çalışan və bu barədə məlumat 
ötürən şəxsləri hədəfə alması ilə bağlı məlumatlar davam etmişdir. Məsələn, fəalların verdiyi 
məlumata əsasən, Zərdab rayonunun prokurorluğunun keçmiş əməkdaşı Rüfət Səfərov prokurorluq 
orqanlarında baş verən korrupsiya əleyhinə çıxış etdiyinə görə, hədə-qorxu yolu ilə pul tələb etmək 
ittihamı ilə həbs edilmişdir. Sentyabrın 8-də Lənkəran Ağır Cinayətlər Məhkəməsi onu 9 il həbsə 
məhkum etmişdir. Yerli QHT-lər onu siyasi məhbus hesab ediblər. 

Korrupsiya: Bir sıra yüksək vəzifəli dövlət rəsmilərinin ailə üzvlərinin inhisarlardan faydalandıqları 
barədə məlumatların verilməsi davam etmişdir. Hakimiyyət tərəfindən il ərzində rüşvətxorluq və 
hökumətdəki digər korrupsiya formaları ilə əlaqədar bəzi cinayət işləri açılsa da,  məsuliyyətə cəlb 
olunan məmurların sayı məhdud olmuşdur. 

2015-ci ilin oktyabr ayında milli təhlükəsizlik naziri Eldar Mahmudov və nazirliyin digər vəzifəli 
şəxsləri vəzifələrindən kənarlaşdırıldıqdan sonra, 2016-cı ilin dekabr ayında Bakı Ağır Cinayətlər 
Məhkəməsi ləğv edilmiş Milli Təhlükəsizlik Nazirliyinin keçmiş yüksək vəzifəli məmurlarına qarşı 
cinayət mühakiməsinə başladı. Onlar vəzifə səlahiyyətlərindən sui-istifadə, şirkətlərin qeyri-qanuni 
təftişi, hədə-qorxu ilə tələb etmə, rüşvətxorluq və şantaj etməkdə ittiham olunublar. Cinayət işinin 
istintaqı nəticəsində analoji korrupsiya ittihamları ilə digər nazirliklərin də vəzifəli şəxsləri, o 
cümlədən rabitə naziri Əli Abbasov və nazirliyin və dövlət telekommunikasiya idarələrinin 
əməkdaşları vəzifələrindən azad olunublar. 

Belə bir inam geniş yayılmışdır ki, rüşvət verməklə 18-35 yaşlı kişilərə tətbiq olunan hərbi xidmət 
öhdəliyindən azad olmaq olar.  Vətəndaşlar eyni zamanda bildirmişlər ki, kiçik miqdarda rüşvət 
verməklə hərbçilərin daha asan hərbi xidmət keçmə yerlərinə təyinat alması da mümkün olmuşdur.  

Dövlət idarəçiliyinin aşağı səviyyələrində korrupsiyanın azaldılması məqsədilə Prezident və 
Prezident Administrasiyası geniş təbliğ olunan proqramın icrasını davam etdirmişlər.  Vətəndaşlara 
Xidmət və Sosial İnnovasiyalar Dövlət Agentliyinin (ASAN) xidmət mərkəzləri doqquz nazirlik 
tərəfindən təqdim olunan xidmətlərin (doğum şəhadətnamələrinin verilməsi və nikahın qeydiyyatı 
kimi) bir yerdə cəmləşdiyi mərkəzlər kimi fəaliyyət göstərmişdir. 

Baş Prokurorluq yanında Korrupsiyaya Qarşı Mübarizə İdarəsi tərəfindən 2016-cı il ərzində 313 
şəxsi əhatə edən 201 iş məhkəməyə təqdim olunmuşdur.  İdarə eyni zamanda cinayət yolu ilə əldə 
edilmiş vəsaitlərin geri qaytarılmasını təmin etmiş, tövsiyələr vermiş və korrupsiyaya şərait yaradan 
halların aradan qaldırılması məqsədilə məcburi təlimatlar vermişdir. 

Maliyyə açıqlaması: Qanun vəzifəli şəxslərdən özlərinin maliyyə vəziyyəti haqqında hesabat təqdim 
etməyi tələb edir və Seçki Məcəlləsinə əsasən bütün namizədlər maliyyə hesabatlarını təqdim 
etməlidirlər.  Hesabatların təqdim olunması prosesi mürəkkəb və qeyri-şəffaf olmuşdur, belə ki, 



Korrupsiyaya Qarşı Mübarizə İdarəsi, Milli Məclis, Ədliyyə Nazirliyi və Mərkəzi Seçki Komissiyası 
daxil olmaqla bir sıra dövlət qurumları və təşkilatlar bu hesabatları qəbul edən tərəf kimi təyin 
olunsalar da, onların nəzarətedici vəzifələri aydın olmamışdır.  Bu hesabatlar ictimaiyyət üçün açıq 
olmamışdır.  Qanunun tələblərinə əməl olunmamasına görə inzibati sanksiyalar nəzərdə tutulur, 
lakin bu sanksiyalar tətbiq edilməmişdir. 

Şirkət təsisçilərinin adları və onların nizamnamə kapitalındakı payları barədə məlumatların 
ictimaiyyətə açıqlanması qanunla qadağan edilir. Tənqidçilər bu dəyişikliyin hökumət rəsmilərinin 
biznes maraqlarının araşdırmaçı jurnalistlər tərəfindən araşdırılmasının qarşısını almaq məqsədilə 
edildiyini və bunun ictimaiyyətin məlumatlara çıxış imkanlarının azalmasına səbəb olacağını iddia 
etmişlər. 

İctimaiyyətin informasiyaya çıxışı: Fərdlərin və təşkilatların hökumətlə bağlı olan informasiyanı əldə 
etmək hüququ qanunla nəzərdə tutulsa da,  hökumət çox zaman buna icazə verməyib. Müxtəlif 
nazirliklər informasiyaya malik olmadıqlarını iddia etməklə müntəzəm şəkildə müraciətləri rədd 
etmişlər, lakin nazirliklər eyni zamanda informasiyanın tələb edilməsi ilə bağlı ayrıca prosedurlarının 
olduğunu da iddia etmişlər.  Fərdlərin bu cür imtina halına qarşı məhkəməyə müraciət etmək 
hüquqları vardır, lakin məhkəmələr bir qayda olaraq nazirliklərin qərarlarını qüvvədə saxlamışlar. 

BÖLMƏ 5 İDDIA EDILƏN INSAN 
HÜQUQLARININ POZULMASI 
HALLARININ BEYNƏLXALQ VƏ QEYRI-
HÖKUMƏT TƏŞKILATLARI TƏRƏFINDƏN 
ARAŞDIRILMASINA HÖKUMƏTIN 
MÜNASIBƏTI 

Hökumət il ərzində yerli və beynəlxalq insan hüquqları təşkilatlarının fəaliyyətini kəskin şəkildə 
məhdudlaşdırmağa davam etmişdir. Məhdudlaşdırıcı qanunlar QHT-lərin fəaliyyətini daha da 
çətinləşdirmiş və digər formada təzyiqlər son illərdə müşahidə edilən yüksək səviyyədə davam 
etmişdir. İnsan hüquqlarının müdafiəsi sahəsində fəaliyyət göstərən aparıcı QHT-lər insan hüquqları 
ilə bağlı işləri araşdırdıqları və gəldikləri nəticələri dərc etdikləri üçün düşmənçilik mühiti ilə 
üzləşmişlər.  Nəticədə bəzi fəallar ölkəni tərk etmiş, digərləri ölkədə qalmış və bir sıra QHT-lər 
fəaliyyət göstərə bilməmişlər. Hakimiyyət ən azı dörd hüquq müdafiəçisini azadlığa buraxsa da, 
QHT-lərin fəaliyyətinə qoyulan ümumi məhdudiyyətlər onların işləmək imkanını çətinləşdirmişdir. 
Tanınmış hüquq müdafiəçisi Əliabbas Rüstəmov həbsdə qalmış və bir çoxları tərəfindən siyasi 
məhbus hesab edilmişdir. Bundan əlavə, hakimiyyət bəzi hüquq müdafiəçilərinin, o cümlədən 
tanınmış insan hüquqları müdafiəçisi İntiqam Əliyevin ölkədən çıxışına qadağa kimi məhdudiyyətlər 
tətbiq etmiş və ilin sonunda Əliyevin iş materialları və ya təşkilatına məxsus ofis avadanlıqları 
qaytarılmamışdı. 

Hökumət insan hüquqları sahəsində fəaliyyət göstərən bəzi QHT-lərlə əlaqələr saxlayaraq onların 
sorğularına cavab versə də, eyni sahədə çalışan digər QHT-lər və fəalları bir çox hallarda tənqid 
etmiş və qorxutmuşdur. Ədliyyə Nazirliyi insan hüquqlarının müdafiəsi ilə məşğul olan QHT-ləri 
əsassız olaraq qeydiyyatdan keçirməkdən imtina etmiş və yaxud onların üzərinə ağır inzibati 
məhdudiyyətlər qoymuşdur. Fəallar eyni zamanda hakimiyyətin onların təşkilatlarını və yaxud 



qrantlarını qeydiyyatdan keçirməkdən imtina etdiyini, təşkilatların fəaliyyətləri ilə bağlı araşdırmalara 
davam etdiyini, onların şəxsi və təşkilatların bank hesablarını dondurduğunu və müsadirə olunmuş 
ofis avadanlıqlarını geri qaytarmadığını bildirmişlər.  Bəzi QHT nümayəndələri onların özlərinin və 
yaxud ailə üzvlərinin fiziki hücumlara məruz qaldığı və bu əməllərin cəzasız qaldığı barədə 
məlumatlar vermişlər.  Bir çox QHT nümayəndələri ofis və yaxud xüsusilə mehmanxanalarda və 
əsasən Bakı şəhərindən kənarda keçirilən tədbirlər üçün yer tapmaqda çətinlik çəkdiklərini 
bildirmişlər. 

Hökumətin yüksək vəzifəli şəxsləri hüquq müdafiəçilərinin şəxsiyyətinə hücumlar etmişlər. Dövlətin 
nəzarətində olan mətbuat orqanları “Amnesty International”, “Human Rights Watch”, “Freedom 
House” və "Sərhədsiz Reportyorlar" təşkilatlarını “antimilli ünsürləri” dəstəkləməkdə ittiham etmişlər. 
Bir çox hallarda Prezident Administrasiyasının rəsmiləri yerli və xarici QHT-ləri ölkədəki sabitliyi 
pozmağa cəhd göstərən xarici maraqları təmsil etməkdə və bu səbəbdən təxribatçı fəaliyyətlə 
məşğul olmaqda günahlandırmışlar və bu zaman konkret demokratiya və insan haqları təşkilatlarını 
və həbs edilmiş fəalların adlarını xüsusilə qeyd etmişlər 

İl ərzində bir dövlət şurası tərəfindən 520 QHT-yə 5.25 milyon manat (2.9 milyon ABŞ dolları) vəsait 
ayrılmışdır.  Müşahidəçilər bu QHT-lərin əksəriyyətinin iqtidar yönümlü və yaxud siyasi cəhətdən 
bitərəf olduğunu hesab etsələr də, hökuməti tənqid edən bəzi QHT-lərə də qrantlar verilmişdir. 

Birləşmiş Millətlər Təşkilatı və digər beynəlxalq qurumlar: Hökumət bu cür təşkilatların verdiyi 
bəyanatlara şübhə ilə yanaşmış və bu beynəlxalq qurumların fəaliyyətini ölkənin daxili işlərinə 
müdaxilə kimi qiymətləndirərək bu hüquqlarının olmadığını bəyan etmişdir.  

Sentyabrın 22-də BMT-nin insan hüquqları müdafiəçilərinin vəziyyəti üzrə xüsusi məruzəçisi Mişel 
Forst bəyan edib ki, "Azərbaycanın vətəndaş cəmiyyəti ölkənin müstəqillik dövründə ən pis 
səviyyəyə çatıb" və hakimiyyəti "vətəndaş cəmiyyətinə göstərilən cəzalandırıcı yanaşmaya"  yenidən 
baxmağa çağırıb. O, həmçinin, sentyabrın 17-də keçirilən dinc etiraz mitinqindən öncə fərdlərin 
həbsi və saxlanması, eləcə də QHT-lərə tətbiq olunan inzibati və hüquqi təzyiqləri qeyd edərək, 
hökuməti hüquq müdafiəçiləri ilə dialoq qurmağa çağırıb. 

Hökumət tərəfindən 2015-ci ilin iyul ayında ATƏT-in Bakı ofisini bağlandıqdan sonra, ATƏT ölkədəki 
fəaliyyətini bərpa edə bilməmişdir. 

İnsan hüquqları sahəsində fəaliyyət göstərən hökumət qurumları Vətəndaşlar dövlət və ya fərdi 
şəxslər tərəfindən yol verilmiş pozuntularla bağlı Azərbaycan Respublikasının İnsan Hüquqları üzrə 
Ombudsmanı Elmira Süleymanovaya və ya Naxçıvan Muxtar Respublikasının İnsan Hüquqları üzrə 
Ombudsmanı Ülkər Bayramovaya müraciət edə bilərlər.  Ombudsman bir ildən çox müddəti keçmiş 
pozuntu halı ilə bağlı müraciətləri, anonim şikayətləri və ya artıq məhkəmə tərəfindən baxılan işləri 
qəbul etməyə bilər. İnsan hüquqlarını müdafiə edən QHT-lər Ombudsman Aparatını müstəqil 
fəaliyyət göstərmədiyinə və siyasi motivli işləri effektiv şəkildə nəzərdən keçirmədiyinə görə tənqid 
etmişlər. 

Azərbaycan Respublikası Ombudsman Aparatının verdiyi məlumata əsasən 2016-cı ildə Aparata 
18740 şikayət daxil olmuşdur ki, bu da 2014-cü illə müqayisədə 22.3 faiz çoxdur.  Şikayətlərin 
əksəriyyəti mülkiyyət hüquqlarının pozulması, hüquq və azadlıqların məhkəmə təminatı, sosial 
təminatlar və əmək hüquqları ilə bağlı olmuşdur.  Ombudsman Aparatı baxılmaq üçün qəbul etdiyi 
şikayətlərin 63.5 faizini həll etmişdir. 

Naxçıvan Muxtar Respublikasının Ombudsman Aparatının məlumatına əsasən 2016-cı ildə Aparata 
37 şikayət daxil olmuşdur. Şikayətlərin əsas mövzuları əmək və sosial təminat hüquqları ilə bağlı 



olmuşdur. Ombudsman Aparatı bəyan edib ki, 10 şikayət uğurla həll olunub, 27 şikayətlə bağlı işdə 
isə qanun pozuntuları müəyyən olunmayıb. 

Milli Məclis və Ədliyyə Nazirliyində fəaliyyət göstərən insan hüquqları üzrə bölmələr də şikayətlərə 
baxmış, araşdırmalar aparmış və müvafiq hökumət qurumlarına tövsiyələr vermişlər. 

BÖLMƏ 6 AYRI-SEÇKILIK, CƏMIYYƏTDƏ 
ZORAKILIQ VƏ INSAN ALVERI 

Qadınlar 

Zorlama və məişət zorakılığı: Zorlama qanuna zidd əməl hesab olunur və 15 ilə qədər azadlıqdan 
məhrum etmə ilə cəzalandırılır. Daxili İşlər Nazirliyi tərəfindən il ərzində 31 zorlama halı və 62 cinsi 
xarakterli zorakılıq halı qeydə alınmışdır. Nazirlik ilin sonuna qədər 54 nəfərin məhkəməyə cəlb 
olunduğunu bildirmişdir. 

Qanunvericilik məişət zorakılığı ilə bağlı şikayətlərin araşdırılması üçün çərçivəni, məhkəmə 
qadağalarının qəbul olunması prosesini müəyyən edir və qurbanlar üçün sığınacaq və reabilitasiya 
mərkəzinin yaradılmasını tələb edir.  Məişət zorakılığının qarşısının alınması haqqında qanunu 
tənqid edənlərin fikrincə, dəqiq icra mexanizmlərinin olmaması bu qanunun effektivliyini azaltmışdır.  
Milli Məclisin qadın üzvləri və Ailə, Qadın və Uşaq Problemləri üzrə Dövlət Komitəsinin sədri məişət 
zorakılığına qarşı mübarizə istiqamətindəki fəaliyyətlərini davam etdiriblər.  Komitə tərəfindən 
ictimaiyyətin maarifləndirilməsi kampaniyaları həyata keçirilmiş və məişət zorakılığı qurbanlarının 
sosial-iqtisadi vəziyyətinin yaxşılaşdırılması istiqamətində işlər görülmüşdür.  

Xüsusən kənd yerlərində qadınların ərləri və ya digərləri tərəfindən zorakılığa məruz qaldıqları halda 
hüquqlarını müdafiə etmək imkanları məhdud olmuşdur. 

Hökumət və bir müstəqil QHT ayrıca sığınacaq təşkil etmiş və burada insan alveri və məişət 
zorakılığının qurbanlarına yardım göstərilmiş və hüquqi məsləhət verilmişdir. 

Seksual qısnama: Seksual qısnama ilə bağlı qadağa hökumət tərəfindən nadir hallarda həyata 
keçirilmişdir. Ailə, Qadın və Uşaq Problemləri üzrə Dövlət Komitəsi qadınların problemləri ilə bağlı 
geniş fəaliyyət göstərmiş, o cümlədən seksual qısnama və məişət zorakılığı problemləri barədə 
məlumatlılığın artırılmasına yönələn bir sıra konfranslar təşkil etmiş və bu cür tədbirlərə ev sahibliyi 
etmişdir. 

Reproduktiv hüquqlar: Cütlüklər və fərdlərin öz uşaqlarının sayı, doğuşlar arasındakı məsafə və 
uşaq dünyaya gətirmə vaxtı barədə qərar vermək, özlərinin reproduktiv sağlamlıqlarını idarə etmək 
hüququ vardır və onların bunu həyata keçirmək üçün hər hansı ayrı-seçkilik, məcburiyyət və 
zorakılıq olmadan informasiya və vasitələrə çıxış imkanları olmuşdur. Hamiləlik əleyhinə vasitələr 
geniş yayılsa da, demoqrafik sorğular bu vasitələrdən istifadə səviyyəsinin aşağı olduğunu 
göstərmişdir. Bəzi hallarda mədəni, tarixi və sosial iqtisadi amillərdən qaynaqlanan patriarxal 
normalar da qadınların reproduktiv hüquqlarını məhdudlaşdırmışdır 

Ayrı-seçkilik: Qadınlar formal olaraq kişilərlə bərabər hüquqlara malik olsalar da, cəmiyyətdəki  ayrı-
seçkilik problem olmuşdur.  Kənd yerlərində ənənəvi sosial normalar və iqtisadi inkişafın aşağı 
olması qadınların iqtisadiyyatdakı rolunu məhdudlaşdırmış və gender ayrı-seçkiliyi səbəbindən 



qadınların öz qanuni hüquqlarını yerinə yetirməkdə çətinlik çəkmələri ilə bağlı məlumatlar olmuşdur. 
Məşğulluq zamanı qadınlara qarşı ayrı-seçkilik baş vermişdir (bax: bölmə 7.d.). Ailə, Qadın və Uşaq 
Problemləri üzrə Dövlət Komitəsi qadınların hüquqları sahəsində məlumatlılığı artırmaq məqsədilə 
ictimai media kampaniyaları təşkil etmişdir. 

Cinsiyyətin gender əsasında seçimi. BMT-nin Əhali Fondunun məlumatına görə, ölkədə doğulmuş 
uşaqların cinsi nisbətinə görə hər 100 qız uşağına 114 oğlan uşağı düşür. Yerli mütəxəssislər 
cinsiyyətin gender əsasında seçimi hallarının xüsusən kənd yerlərində daha geniş yayıldığı barədə 
məlumatlar vermişlər.  Ailə, Qadın və Uşaq Problemləri üzrə Dövlət Komitəsi bu problemlə bağlı 
maarifləndirmə məqsədilə seminarlar və ictimai media kampaniyaları həyata keçirmişdir. 

Uşaqlar 

Doğuşun qeydiyyatı: Uşaqlar vətəndaşlığı ya ölkə daxilində doğulduqları zaman, ya da 
valideynlərindən alırlar. Xəstəxana və ya klinikalarda baş tutmuş doğuşların qeydiyyatı müntəzəm 
şəkildə həyata keçirilmişdir. Evdə doğulmuş bəzi uşaqların (məsələn, qaraçı ailələri və ya yoxsul 
ailələr) qeydiyyatı aparılmamış və bu uşaqlarla əlaqədar vətəndaşlığın olmaması halı problem 
olmuşdur.  Daxili İşlər Nazirliyi və Ədliyyə Nazirliyi insan alveri üçün həssas olan qruplara daxil 
olduğunu müəyyən etdikdən sonra sənədi olmayan uşaqları qeydiyyata alımışdır. 

Təhsil: Təhsil icbari, pulsuz və 17 yaşına qədər ümumi olsa da, yoxsul kənd yerlərində yaşayan 
böyük ailələr bəzən oğlan uşaqlarının təhsilinə daha böyük önəm vermiş və qız uşaqlarını evdə 
işləmək üçün saxlamışlar. Bəzi kasıb ailələr məktəbə getmək əvəzinə uşaqlarını işləməyə və ya 
dilənçiliyə məcbur etmişlər. Ölkə UNESCO-nun "Təhsil  Hamı Üçün " Qlobal Monitorinq Hesabatına 
əsasən yetkinlik yaşına çatmış şəxslərin savadlılıq səviyyəsi və gender bərabərliyi indeksləri üzrə 
yaxşı göstəricilərə malik olsa da, il ərzində məktəbəqədər, ibtidai və aşağı sinif orta təhsil pilləsinə 
cəlb olunma proqnozları üzrə “hədəfdən çox uzaq” və yaxud “hədəfdən uzaq” qrupuna aid edilmişdir. 

Uşaq zorakılığı: Daxili İşlər Nazirliyi tərəfindən verilmiş məlumata əsasən il ərzində yetkinlik yaşına 
çatmamış şəxslərə qarşı 179 zorakılıq halı, o cümlədən azyaşlı qurbanlara qarşı altı zorlama halı, 
azyaşlıların cinsi aktlara məruz qaldığı 47 hal və iki fahişəliyə məcbur etmə halı qeydə alınmışdır. 
Nazirliyin məlumatına əsasən qeyd olunan hallarla əlaqədar 139 nəfər məhkəməyə cəlb edilmişdir. 

Erkən və məcburi nikah: Qanunla qadınlar üçün nikah yaşı 18, yerli icra hakimiyyətinin icazəsi ilə isə 
17 ola bilər. Qanunda kişilər üçün nikah yaşı 18 müəyyən olunur. Qafqaz Müsəlmanları İdarəsi nikah 
yaşını 18 yaş müəyyən etmişdir, lakin bu fitvanın dini nikah razılaşmaları (kəbin və yaxud kəbin-
namə) əsasında ailə quranlara o qədər də təsiri olmamışdır. 

Yetkinlik yaşına çatmayan uşaqları zorla nikaha məcbur etmə əməlinə görə Cinayət Məcəlləsində 
3000-4000 manat cərimə (1670-2220 ABŞ dolları) və yaxud dörd ilə qədər azadlıqdan məhrum etmə 
cəzası nəzərdə tutulmuşdur. BMT-nin xüsusi məruzəçisinin verdiyi məlumata əsasən yetkinlik yaşına 
çatmamış qızların zorla ərə verilməsi 2014-cü ildə problem olaraq qalmışdır və onların həyatlarına 
təhlükə yaratmağa davam etmişdir.  BMT-nin Əhali Fondunun 2014-cü il üzrə hesabatına əsasən 
qızların 12 faizi 18 yaşına çatmamış ailə qurmuşlar. 

QHT-lərin verdikləri məlumata əsasən erkən nikahların sayı artmağa davam etmişdir.   Dini nikah 
razılaşmalarının tələblərinə uyğun olaraq ərə getmiş qızlar xüsusi narahatlıq doğurmuşdur, belə ki, 
bu kimi hallar hökumətin nəzarətindən kənarda olmuşdur və boşanma zamanı arvada onun 
statusunun tanınması hüququnu verməmişdir.  “Qadınlar Arasında Həmrəylik” İctimai Birliyi kişilərin 
azyaşlı arvadlarını ölkədə qoyaraq işləmək üçün Rusiyaya getmələri ilə bağlı çoxsaylı hallar barədə 
məlumat vermişdir. 



Ailə, Qadın və Uşaq Problemləri üzrə Dövlət Komitəsi erkən nikahın qarşısının alınması məqsədilə 
məcburi köçkünlərin və qaçqınların yaşadıqları icmalarda fəaliyyətlər həyata keçirmişlər. 

Uşaqların cinsi istismarı: Pornoqrafiya qanunla qadağan edilir və onun istehsalı, yayılması və ya 
reklam edilməsinə görə üç il azadlıqdan məhrum etmə cəzası müəyyən olunmuşdur. Yetkinlik yaşına 
çatmamış şəxslə cinsi əlaqədə olma “18 yaşına çatmış şəxsin 16 yaşına çatmamış şəxslə cinsi 
əlaqədə olması və yaxud cinsi xarakterli digər əməllər törətməsi” kimi müəyyən edilir və üç ilə qədər 
azadlıqdan məhrum etmə ilə cəzalandırılır.  Azyaşlıların fahişəliyə (hər hansı azyaşlının əxlaqsız 
əməllərə cəlb olunması) cəlb edilməsinə görə üç ildən beş ilədək azadlıqdan məhrum etmə cəzası 
nəzərdə tutulur, lakin zorakılıq kimi ağırlaşdırıcı amillərin olması mümkün hökmün beş ildən səkkiz 
ilə qədər artmasına səbəb ola bilər. 

Bakıda fəaliyyət göstərən və küçə uşaqları ilə işləyən bir qrupun verdiyi məlumata əsasən bəzi 
hallarda oğlanlar və qızlar fahişəliklə və küçə dilənçiliyi ilə məşğul olmuşlar. 

Məcburi köçkün uşaqlar: Xeyli sayda qaçqın və məcburi köçkün uşaqlar aşağı həyat səviyyəsi 
şəraitində yaşamışlar.  Bəzi hallarda bu uşaqların məktəbə getmək imkanları olmamışdır. 

Beynəlxalq uşaq oğurluğu: Ölkə Beynəlxalq Uşaq Oğurluğunun Mülki-Hüquqi Aspektləri üzrə 1980-ci 
ildə qəbul edilmiş Haaqa Konvensiyasına qoşulmamışdır. . Bax: Dövlət Departamentinin 

travel.state.gov/content/childabduction/en/legal/compliance.html səhifəsində yerləşən"Valideynlərdən 

biri tərəfindən Beynəlxalq Uşaq Oğurluğu üzrə İllik Hesabatı"  

Antisemitizm 

Hesablamalara əsasən ölkədə yaşayan yəhudi icmasının sayı 20 000-30 000 nəfər təşkil etmişdir. 
Antisemit hərəkətlərlə bağlı hər hansı məlumat olmamışdır. 

İnsan alveri 

Bax: Dövlət Departamentinin www.state.gov/j/tip/rls/tiprpt/ linkində yerləşən "İnsan alveri üzrə 
hesabat".  

Əlilliyi olan şəxslər 

Fiziki, hissi, zehni və əqli əlilliyi olan şəxslərə qarşı məşğulluq, təhsil, hava nəqliyyatı və digər 
nəqliyyat vasitəsindən istifadə, tibbi xidmətlərə çıxış hüququ və ya digər dövlət xidmətlərinin təminatı 
zamanı ayrı-seçkiliyə yol verilməsi qanunla qadağan edilsə də, hökumət bu müddəaların effektiv 
şəkildə həyata keçirilməsini təmin etməmişdir.  Məşğulluq sahəsində ayrı-seçkilik problem olaraq 
qalmışdır (bax: bölmə 7.d.). 

Əlilliyi olan uşaqların xəstə olduğu və digər uşaqlardan ayrılmalı və xüsusi müalicə müəssisələrinə 
yerləşdirilməli olması kimi geniş yayılmış qavrayış mövcud olmuşdur, lakin müəyyən əlilliyi, məsələn, 
görmə əlilliyi olan uşaqlar üçün xüsusi təhsil müəssisələri fəaliyyət göstərmişdir. Buna baxmayaraq 
müəyyən əlilliyi olan, o cümlədən autizmdən əziyyət çəkən uşaqlara təhsillə bağlı yardım və yaxud 
hər hansı müavinətlər verilməmişdir. Bir yerli QHT tərəfindən verilmiş məlumata əsasən ölkədə əlilliyi 
olan uşaqların sayı təxminən 60 000 nəfər təşkil etmişdir və bunlardan 6 000-10 000 nəfəri xüsusi 
ixtisaslaşmış təhsil müəssisələrində təhsil almış, yerdə qalanları isə evdə təhsil almışlar və yaxud 
ümumiyyətlə təhsil almamışlar. Əlilliyi olan uşaqların məktəbə getmək imkanı tibbi komissiyanın 

https://travel.state.gov/content/childabduction/en/legal/compliance.html
http://www.state.gov/j/tip/rls/tiprpt/


qiymətləndirməsi, əlilliyin növü, ailənin imkanları və fiziki strukturu və arzu olunan məktəb kimi bir 
sıra amillərdən asılı olmuşdur.  Əlilliyi olan şəxslərin ictimai və ya digər binalara girişinin, informasiya 
və ya rabitə vasitələrinə çıxışının təmin olunması heç bir qanun tərəfindən tələb olunmur və bu 
şəxslərin əksər tikililərə daxil olması mümkün olmamışdır. 

Əqli və digər əlilliyi olan şəxslər üçün ayrılmış müəssisələrdəki şərait fərqli olmuşdur.  Bəzi hallarda 
ixtisaslı işçilər, avadanlıq və təchizat məsələləri ilə bağlı çatışmazlıq olmuşdur. 

Səhiyyə Nazirliyi və Əmək və Əhalinin Sosial Müdafiəsi Nazirliyi əlilliyi olan şəxslərin hüquqlarının 
müdafiə olunmasına cavabdehdir. 

Milli/İrqi/Etnik azlıqlar 

Erməni mənşəli vətəndaşlar məşğulluq sahəsində ayrı-seçkiliklə üzləşdiklərini bildiriblər (bax: bölmə 
7.d.). Bəzi qruplar ayrı-ayrı hallarda ayrı-seçkilik hallarının baş verdiyini, onların öz ana dillərində 
dərs demək imkanlarının məhdudlaşdırıldığını və yerli hakimiyyət orqanları tərəfindən incidildiklərini 
bildirmişlər.  Bu qruplara cənubda talışlar, şimalda ləzgilər və Məhsəti türkləri və kürdlər daxil 
olmuşdur. 

Cinsi oriyentasiya və cinsi mənsubiyyətə görə zorakılıq, 
ayrı-seçkilik və digər pis rəftar halları 

Ayrı-seçkiliyə qarşı qanun mövcud olsa da, qanun konkret olaraq lezbiyan, homoseksual, biseksual, 
transseksual və interseksual (LGBTİ) fərdləri qeyd etmir. 

Cəmiyyətdə cinsi oriyentasiya və cinsi mənsubiyyət zəminində dözümsüzlük, zorakılıq və ayrı-
seçkilik problem olaraq qalmışdır. Bir yerli QHT-nin verdiyi məlumata əsasən cinsi oriyentasiya 
zəminində fərdi şəxslərə qarşı polis qəddarlığının baş verdiyi bir sıra hallar olmuşdur və qeyd 
olunmuşdur ki, bu hərəkətlərə görə məsuliyyət daşıyanlar dövlət orqanları tərəfindən araşdırılmamış 
və ya cəzalandırılmamışlar.  LGBTİ fərdlərə qarşı ailə zəminində zorakılıq hallarının baş verdiyi və 
onların şəxsi Facebook hesablarına düşmənçilik məzmunlu yazılar yazıldığı barədə məlumatlar 
verilmişdir.  Bir yerli təşkilatın verdiyi məlumata əsasən ilin ilk səkkiz ayı ərzində bir nəfər 
homoseksual və iki nəfər transseksual qətlə yetirilmişdir və bir nəfər transvestit intihar etmişdir. 
Mətbuat oktyabr ayında Bakı metrosunda bir qrup LGBTİ şəxslərə qarşı hücum olduğunu xəbər 
vermişdir. 

LGBTİ şəxslər cəmiyyətin qınaq hədəfi olmaqdan və yaxud qisasdan qorxaraq ayrı-seçkilik və yaxud 
pis rəftar hallarına qarşı hüquq-mühafizə orqanlarına rəsmi şikayət verməkdən imtina etmişlər.  Bir 
QHT tərəfindən verilmiş məlumata əsasən LGBTİ icmasına qarşı baş vermiş cinayət əməllərinin 
araşdırılmasına polis tərəfindən laqeydlik göstərilmişdir. 

LGBTİ şəxslərə qarşı cəmiyyətdə mənfi rəy formalaşmış və işə qəbul zamanı ayrı-seçkilik 
göstərilmişdir (bax: bölmə 7.d.). 

İİV və QİÇS-lə bağlı ictimai qınaq 

Ölkədə demoqrafik və sağlamlıq göstəricilərinə dair aparılmış ən son sorğu (2006) göstərmişdir ki, 
qadınların 80 faizi və kişilərin 92 faizi İİV daşıyıcılarına qarşı ayrı-seçkilik yaradan mövqe nümayiş 
etdirmişlər. Ümumdünya Səhiyyə Təşkilatının "Azərbaycanda İİV Proqramına Baxış"ında (2014)  



qeyd olunmuşdur ki, İİV/QİÇS barədə ümumilikdə məlumatlılığın olmaması və ayrı-seçkilik yaradan 
münasibətlər yüksək səviyyədə qalmışdır. Bu məsələ Azərbaycanın 2016-2020-ci illər üçün İİV üzrə 
Milli Strateji Planında əhatə olunur. 

BÖLMƏ 7. ƏMƏK HÜQUQLARI 

a. Birləşmək azadlığı və kollektiv sövdələşmə hüququ 

Qanun sərbəst birləşmək azadlığını, o cümlədən müstəqil həmkarlar ittifaqları yaratmaq və 
qoşulmaq hüququnu müəyyən edir.  Həqiqi hərbi xidmət keçən şəxsi heyətin, polisin və rəhbər 
işçilərin həmkarlar ittifaqına qoşulması qadağan edilir.  Qanun işçilərin kollektiv şəkildə sövdələşmək 
hüququnu nəzərdə tutur, lakin buna baxmayaraq həmkarlar ittifaqları əmək haqqı dərəcələri və iş 
şəraiti ilə bağlı səmərəli danışıqlar apara bilməmişlər, çünki əksər dövlət müəssisələrini hökumət 
tərəfindən təyin edilmiş idarə heyətləri idarə etmişlər və bütün hökumət işçilərinin əmək haqları onlar 
tərəfindən təyin olunmuşdur. 

Əksər işçilərin tətil keçirmək hüququ qanunla nəzərdə tutulur.  Tətil keçirilməsi qadağan edilən işçi 
kateqoriyalarına aşağıdakılar daxildir: icraedici və qanunvericilik orqanlarının yüksək vəzifəli şəxsləri, 
hüquq-mühafizə orqanlarının əməkdaşları, məhkəmə işçiləri, yanğınsöndürənlər, səhiyyə, elektrik 
enerjisi, su təchizatı, telefon, dəmir yolu və hava nəqliyyatına nəzarət edən işçilər. 

Qanun eyni zamanda həmkarlar ittifaqlarına və əmək fəallarına qarşı ayrı-seçkiliyi qadağan edir və 
həmkarlar ittifaqındakı fəaliyyətinə görə işdən qovulmuş işçilərin öz iş yerlərinə bərpa olunmasını 
tələb edir.  Tətilçilərə qarşı işdən qovma və ya yeni işçi ilə əvəz etmə kimi cəzalandırma tədbirlərinin 
görülməsi qanunla qadağan edilir.  Buna baxmayaraq ictimai nəqliyyatın işini pozan tətilçilər üç 
ilədək azadlıqdan məhrum etmə cəzasına məhkum edilə bilər. 

Azərbaycan Həmkarlar İttifaqı Konfederasiyası (AHİK) ölkədə fəaliyyət göstərən yeganə həmkarlar 
ittifaqları konfederasiyası olmuşdur.  Həmkarlar ittifaqının qeydiyyat prosesi bürokratik və vaxt 
aparan bir proses olmuşdur.  AHİK müstəqil təşkilat kimi qeydiyyatdan keçsə də, bəzi işçilər bu 
təşkilatın hökumətlə sıx bağlı olduğunu hesab etmişlər.  AHİK-nın verdiyi məlumata görə 
Konfederasiya ilin əvvəlində 27 sahədə çalışan 1.6 milyon üzvü təmsil etmişdir.  Hər hansı bir 
müəssisənin AHİK-nın üzvü olub-olmamağından asılı olmayaraq Əmək və Əhalinin Sosial Müdafiəsi 
Nazirliyi tərəfindən təyin edilmiş əmək müfəttişi həmin müəssisədən daxil olmuş əmək münasibətləri 
ilə bağlı şikayətləri araşdıra bilər. 

Birləşmək azadlığı və kollektiv sövdələşmə hüququnu nəzərdə tutan qanunların tələbləri hökumət 
tərəfindən effektiv şəkildə həyata keçirilməmişdir.  Nəzərdə tutulan inzibati cəzalar hüquq 
pozuntularının qarşısını almağa kifayət etməmişdir. İnzibati və məhkəmə prosedurları uzun-uzadı 
yubanmalara və şikayətlərə səbəb olmuşdur.  Müəyyən məhdudiyyətlər tətbiq olunmuşdur, belə ki, 
həmkarlar ittifaqı yaratmaq və həmkarlar ittifaqı fəaliyyətlərinin həyata keçirilməsi hüququ üzərində 
bürokratik nəzarət artırılmışdır. Həmkarlar ittifaqlarının çoxu müstəqil olmamışlar və bəzi jurnalistlərin 
həmkarlar ittifaqları istisna olmaqla, onların böyük əksəriyyəti hökumətlə sıx bağlı olmuşdur.  Yerli və 
beynəlxalq QHT-lərin iddialarına əsasən əksər sahələrdə çalışan işçilər öz hüquqlarını bilməmişlər 
və şikayət edəcəkləri halda cəzalandırılmaqdan qorxmuşlar.  Bu daha çox dövlət sektorunda çalışan 
işçilərə şamil edilmişdir. 

Kollektiv əmək sazişləri çox vaxt formal xarakter daşımış və həyata keçirilməmişdir. Əmək 
qanunvericiliyi bütün işçilərə və müəssisələrə şamil edilsə də, hökumət ikitərəfli sazişlərlə bağlı 
danışıq aparmaqla  transmilli müəssisələri səmərəli şəkildə bundan azad edə bilər. Məsələn, 



hökumət və transmilli enerji şirkətləri arasında imzalanmış Hasilatın Pay Bölgüsü Sazişləri  işçinin 
həmkarlar ittifaqında iştirakını nəzərdə tutmur. İşəgötürənlərin kollektiv sövdələşmə prosesinə mane 
olmaları qanunla qadağan olunsa da, işəgötürənlər kollektiv sövdələşmənin effektivliyini azaldan 
fəaliyyətlərdə iştirak etmişlər, məsələn, subpodrat müqavilələri bağlamış və qısamüddətli əmək 
müqavilələrindən istifadə etmişlər. 

Dövlət Neft Şirkətinin 65 200 işçisinin Neft və Qaz Sənayesi İşçilərinin Həmkarlar İttifaqına üzv 
olması məcburi olmuşdur və onların həmkarlar ittifaqına üzvlük haqqı (hər bir işçinin əmək haqqının 
2 faizi) səlahiyyəti orqanlar tərəfindən əmək haqlarından avtomatik olaraq çıxılmışdır.  Formal 
iqtisadiyyatda üstünlük təşkil etmiş dövlət müəssisələrinin əksəriyyəti işçilərin əmək haqlarından 
üzvlük haqqı tutmuş, lakin bu üzvlük haqları həmkarlar ittifaqlarına çatmamışdır.  Neftçilərin 
həmkarlar ittifaqları üçün toplanılmış üzvlük haqqının dörddə biri rəsmən işəgötürənlər tərəfindən 
ittifaqın fəaliyyəti üçün “inzibati xərclərə” çıxılmışdır.  Şəffaflığın olmaması ittifaq tərəfindən üzvlük 
haqlarının necə xərclənməsinin dəqiq müəyyən olunmasını qeyri-mümkün etmişdir.  Həmkarlar 
ittifaqları və onların üzvlərinin bu məsələni araşdırmaq imkanları olmamışdır. 

Aprelin 2-də Bakıda yerləşən "Azimport" şirkətin işçiləri maaşlarının ödənilməməsi ilə bağlı etiraz 
aksiyası keçirmişlər. Etirazçıların bildirdiyinə görə, onlar bir ildən artıq şirkət tərəfindən şəhərdə 
binaların və obyektlərin təmir işləri üçün işlədilsə də, əmək haqlarını ala bilməyiblər. Maaşların 
ödənilməməsi ilə bağlı ayrı-ayrı hallarda edilən şikayətlər çox zaman ölkənin müxtəlif yerlərində 
planlaşdırılmamış kiçik miqyaslı etirazlarla nəticələnmişdir. Məsələn, Azərinşaatservis MMC-nin 
işçiləri mətbuata tez-tez onların maaşlarının ödənilməməsi ilə bağlı şikayət etmişlər. 

b. Məcburi və ya icbari əməyin qadağan edilməsi 

Müharibə şəraiti və ya hər hansı hökumət orqanının nəzarəti altında məhkəmə qərarının icra 
olunması halları istisna olmaqla məcburi və ya icbari əməyin bütün formaları qanunla qadağan edilir. 
Müvafiq qanunların tələblərinin icrası hökumət tərəfindən effektiv şəkildə təmin olunmamışdır.  
Resurslar və təftişlər adekvat olmamışdır.  Qanun pozuntularına görə nəzərdə tutulan cəzalar, o 
cümlədən azadlıqdan məhrum etmə pozuntu hallarının qarşısının alınması üçün ümumilikdə yetərli 
olmuşdur. Beynəlxalq Əmək Təşkilatının beynəlxalq əmək standartlarının tətbiqi barədə hazırladığı 
bir hesabatda hökumət öz siyasi və ideoloji fikirlərini ifadə edənlərə qarşı cəza olaraq icbari 
əməkdən istifadəyə son qoymağa çağırılır. 

İl ərzində hakimiyyət paytaxtdan kənarda bir çox dövlət işçilərinə payızlıq pambıq yığımında iştirak 
etmək göstərişi vermişdir.  Əməkçi miqrantlar müəyyən hallarda tikinti sənayesində məcburi əməyə 
məruz qalmışlar.  Uşaqların dilənçiliyə məcbur edilməsi problem olmuşdur və məişət köləliyi yeni 
yaranmaqda olan bir problemə çevrilmişdir.  Kişilər və oğlanlar bəzi hallarda  (məsələn, tikinti 
sahəsində) ölkə daxilində məcburi əmək şərtlərinə məruz qalmışlar (bax bölmə 7. c).  Daxili İşlər 
Nazirliyindən bildirilmişdir ki, ilin ilk doqquz ayında beş məcburi əmək hadisəsi müəyyən edilmişdir.  
İl ərzində Daxili İşlər Nazirliyinin İnsan Alverinə Qarşı Mübarizə İdarəsi tərəfindən tikinti sahələrində 
və kənd təsərrüfatı sektorunda yoxlamalar həyata keçirilmiş, lakin əmək istismarı məqsədilə insan 
alverinin hər hansı qurbanı müəyyən edilməmişdir. 

Həmçinin, bax: Dövlət Departamentinin www.state.gov/j/tip/rls/tiprpt/ linkində yerləşən "İnsan alveri 
üzrə hesabat".  

c. Uşaq əməyinin qadağan edilməsi və minimum 
məşğulluq yaşı 

http://www.state.gov/j/tip/rls/tiprpt/


Minimum məşğulluq yaşı işin növündən asılıdır.  Bir çox hallarda qanun uşaqların 15 yaşdan sonra 
işləməsinə icazə verir, 14 yaşında olan uşaqlar ailə bizneslərində və ya valideynlərinin razılığı ilə 
gündüz saatlarında, məktəbdən sonra, onların sağlamlığına təhlükə törətməyən işlərdə çalışa 
bilərlər.  16 yaşına çatmamış uşaqlar həftədə 24 saatdan çox çalışa bilməzlər, 16 və ya 17 yaşlı 
uşaqlar isə həftədə 36 saatdan çox işləyə bilməzlər.  Qanun 18 yaşına çatmamış uşaqların çətin və 
təhlükəli iş şəraitində çalışmasını qadağan edir və uşaqların çalışmasının qadağan edildiyi xüsusi 
işlər və sahələri müəyyənləşdirir. Buraya zəhərli maddələrlə iş və yer altında olan işlər, gecə 
saatlarında, mədənlərdə, gecə klublarında, barlarda, kazinolarda və ya spirtli içkilərin verildiyi digər 
müəssisələrdə olan işlər daxildir. 

Uşaq əməyi ilə bağlı qanunvericiliyin icrasına nəzarət Əmək və Əhalinin Sosial Müdafiəsi Nazirliyi 
tərəfindən həyata keçirilir. Qanun əmək müqaviləsi olmadan fərdlərin işə götürülməsi hallarına görə 
cəza olaraq cərimə və yaxud azadlıqdan məhrum etmə cəzasını nəzərdə tutmaqla, əmək müqaviləsi 
olmadan çalışan uşaqların müdafiəsini təmin edir. Ailə, Qadın və Uşaq Problemləri üzrə Dövlət 
Komitəsi regional Əmək Müfəttişliyi Xidmətinin nümayəndələrinə, polis müfəttişlərinə və yerli 
hakimiyyət orqanlarına uşaq əməyinin istismarının qarşısının alınması üzrə təlimlər keçirmişdir.  
Əmək sahəsində fəaliyyət göstərən, əmək təşkilatları kimi müəyyən olunmamış bir sıra QHT-lər 
sənaye və kənd təsərrüfatı sektorlarında uşaq əməyinə diqqət yetirmişlər. 

Uşaq əməyini qadağan edən və minimum məşğulluq yaş həddini müəyyən edən qanunların 
tələblərinin hökumət tərəfindən icrası ardıcıl olmamışdır.  Resurslar və təftişlər qeyri-adekvat 
olmuşdur və qanunun tələblərinin pozulmasına görə nəzərdə tutulan cəzalar, o cümlədən cərimələr 
heç də hər zaman pozuntu hallarının qarşısını almamışdır.  Nazirlik tərəfindən il ərzində təftişlər 
həyata keçirilsə də, bir yerli QHT monitorinq fəaliyyətinin artırılmasına ehtiyac olduğunu bildirmişdir. 

İl ərzində uşaq əməyinə dair qanunların tələblərinin pozulması ilə bağlı bir neçə şikayət halları 
olmuşdur, bununla belə təsadüfi hallarda kənd təsərrüfatında, məcburi dilənçilikdə və küçə işində 
uşaq əməyindən istifadə olunması və uşaqların kommersiya məqsədilə cinsi istismara məruz 
qaldıqları ilə bağlı məlumatlar verilmişdir (bax: bölmə 6. Uşaqlar) 

Həmçinin, bax: Əmək Departamentinin  www.dol.gov/ilab/reports/child-labor/findings/səhifəsində 
yerləşən "Uşaq əməyinin ən pis formaları üzrə faktlar" hesabatı  

d. Əmək və məşğulluq sahəsində ayrı-seçkilik 

Əmək Məcəlləsi əmək və məşğulluq sahəsində vətəndaşlıq, irq, rəng, cins, din, siyasi fikir, milli 
mənsubiyyət və yaxud vətəndaşlıq, sosial mənsubiyyət,əlillik, cinsi oriyentasiya və yaxud gender 
mənsubiyyəti, yaş, dil, həmkarlar ittifaqları və yaxud digər ictimai birliklər mənsubiyyət və yaxud 
peşəkar mövqeyinə görə ayrı-seçkiliyi qadağan edir. Qanun İİV və yaxud digər yoluxucu xəstəliklərin 
daşıyıcılarına qarşı ayrı-seçkilik hallarını xüsusi olaraq qadağan etmir, lakin bu cür ayrı-seçkilik 
halları ilə bağlı mediada və yaxud QHT-lər tərəfindən məlumat verilməmişdir. Qanunun bu tələbləri 
hökumət tərəfindən hər zaman effektiv şəkildə həyata keçirilməmişdir və işə qəbul zamanı ayrı-
seçkilik problem olaraq qalmışdır. 

Qanunun ayrı-seçkiliyə qarşı tələblərinin şamil olunduğu fərdlər bu tələblərin icra edilmədiyini 
bildirmişlər. Ümumilikdə işəgötürənlər əlilliyi olan şəxsləri işə götürməyə tərəddüd etmişlər və erməni 
mənşəli vətəndaşlar da məşğulluq zamanı ayrı-seçkiliyə məruz qaldıqlarını bildirmişlər. Əmək və 
məşğulluq sahəsində ayrı-seçkilik eyni zamanda cinsi oriyentasiya ilə əlaqədar olaraq da baş 
vermişdir.  LGBTİ fərdlər bildirmişlər ki, işəgötürənlər onları qanuni yolla işdən çıxara bilmədikləri 
üçün onları cinsi oriyentasiyalarına görə işdən çıxarmaq məqsədilə digər səbəblər tapmışlar. 

http://www.dol.gov/ilab/reports/child-labor/findings/


Qanun qadınların xarakterinə görə təhlükə yaradan müəyyən işlərdə, məsələn mədənlərdə 
çalışmasını istisna edir.  Yüksək səviyyəli işlərdə, o cümlədən müəssisələrdəki aparıcı vəzifələrdə 
qadınlar az təmsil olunmuşlar.  Ənənəvi təcrübələr qadınların kənd yerlərində iqtisadi imkanlara 
çıxışlarını məhdudlaşdırmışdır. 

e. Məqbul iş şəraiti 

21 avqust tarixinə ölkə üzrə minimal aylıq əmək haqqı 105 manat (58 ABŞ dolları) olmuşdur. İl 
ərzində orta yoxsulluq həddi aylıq 136 manat (76 ABŞ dolları), əmək qabiliyyətli şəxslər üçün 
yoxsulluq həddi 146 manat (81 ABŞ dolları), təqaüdçülər üçün 115 manat (64 ABŞ dolları) və 
uşaqlar üçün 117 manat (65 ABŞ dolları) olmuşdur.  Qanun cinsindən, yaşından və digər təsnifat 
göstəricilərindən asılı olmayaraq bərabər iş müqabilində bərabər əmək haqqının ödənilməsini tələb 
edir. 

Qanunla 40 saatlıq iş həftəsi nəzərdə tutulur, maksimum gündəlik iş növbəsi 12 saatdır.  Təhlükəli 
işlərdə çalışan işçilər həftədə 36 saatdan çox işləyə bilməzlər.  Qanun əmək müqavilələri və kollektiv 
razılaşmalara əsasən müəyyən edilən nahar və istirahət vaxtlarının olmasını tələb edir.  Yerli 
şirkətlərin  artıq iş saatına görə qanunla tələb olunan əlavə ödəniş edib-etmədikləri məlum olmasa 
da, ümumilikdə beynəlxalq şirkətlər bu tələbə əməl etmişlər. İş saatlarından sonra haqqı ödənilən 
artıq icbari işə qadağa yoxdur.  Qanun xarici və yerli işçilərə bərabər hüquqları müəyyən edir. 

Əmək və Əhalinin Sosial Müdafiəsi Nazirliyi və AHİK rəsmiləri xüsusilə tikinti, enerji və neft 
sektorlarında qanunun tələblərinə əməl olunduğunu yoxlamaq məqsədilə iş sahələrini təftiş etmiş və 
əmək şəraitinin yaxşılaşdırılması məqsədilə işəgötürənlərə tövsiyələr vermişlər.  İqtisadiyyatın 10-30 
faizini təşkil edən qeyri-rəsmi sektorlarda (qeydiyyatdan keçməmiş müəssisələr) çalışan fərdlərin 
əksəriyyəti yarımştat fəaliyyət göstərmişlər və bu sahədə əmək müqavilələrinin imzalanması və 
yaxud əmək qanunvericiliyinin tələblərinin icrası hökumət tərəfindən təmin edilməmişdir. 

Məqbul iş şəraiti ilə bağlı qanunvericilik müddəalarının icrası hökumət tərəfindən effektiv şəkildə 
təmin edilməmişdir.  İnsan hüquqlarını müdafiə edən yerli qruplar, o cümlədən neft sektorunda 
çalışan işçilərin hüquqlarının müdafiəsi üzrə fəaliyyət göstərən Neft İşçilərinin Hüquqlarının 
Müdafiəsi Təşkilatı adlı QHT bildirmişdir ki, xüsusilə xarici neft şirkətləri olan işəgötürənlər xarici və 
yerli işçilərə hər zaman bərabər münasibət göstərməmişlər.  Xarici neft şirkətlərinin yerli işçiləri çox 
vaxt daha aşağı əmək haqqı almış və əmək müqaviləsi və ya tibbi təminat olmadan işləmişlər.  Xarici 
neft şirkətlərinin bəzi yerli işçiləri Əmək Məcəlləsinin tələblərinin pozulduğu barədə məlumat vermiş, 
iş saatlarından artıq işlədiklərinə görə ödəniş və yaxud məzuniyyət ala bilmədiklərini qeyd etmişlər. 

Əmək və Əhalinin Sosial Müdafiəsi Nazirliyinin əmək müfəttişliyi tərəfindən iş şəraitinin yoxlanması 
zəif və səmərəsiz olmuşdur.  Nazirliyin 267 əmək müfəttişi iş sahələrini monitorinq etmək üçün 
yetərli olmamışdır, pozuntulara görə nadir hallarda cəzalar tətbiq edilmişdir. Qanunla səhiyyə və 
təhlükəsizlik standartları müəyyən edilmiş olsa da, işəgötürənlər əksər hallarda buna məhəl 
qoymamışlar.  Tikinti və neft-qaz sektorlarında məqbul iş şəraitinin pozulması halları problem olaraq 
qalmışdır 2015-ci ilin dekabrında  Xəzər dənizində neft yatağının dərin dəniz özülündə qaz xəttində 
baş vermiş partlayışın səbəb olduğu və bir neçə həftə davam etmiş yanğın nəticəsində ümumilikdə 
31 nəfər neftçi həyatını itirmişdir. Baş Prokurorluq cinayət işi açmış, lakin gəldiyi nəticələri 
ictimaiyyətə açıqlamamışdır. Neftçilərin Hüquqlarını Müdafiə Təşkilatı (NHMT) dövlət neft şirkətinin 
rəhbərlərinin istehsalı davam etmək xətrinə  təhlükəsizliklə bağlı qanunvericilik tələblərini pozduğunu 
və işçilərin platformanı tərk etməyə çalışdıqları zaman xilasedici jiletlərə malik olmadıqlarını 
bildirmişdir. İtkin düşmüş neftçilərin ailələri qəzadan sonra məlumat əldə etməyə çalışarkən dövlət 
məmurlarının onlarla pis rəftar etmələrindən şikayətlənmişlər. Baş nazir Artur Rəsizadənin rəhbərlik 



etdiyi xüsusi komissiyaya qəzanı araşdırmaq tapşırılıb. Komissiyanın hesabatı Prezident 
Administrasiyasına təqdim olunsa da, ictimaiyyətə açıqlanmayıb. 

Dekabrın 15-də güclü küləklər neft əməliyyatları ilə bağlı olan estakadanın bir hissəsini uçurmuş, 
nəticədə 10 işçi həyatını itrmişdir. NHMT infrastrukturun köhnə olduğunu və lazımi şəkildə təmir 
olunmadığını bəyan etmişdir. 

İl ərzində "Azərbaycan Hava Yolları" şirkətinin işçilərinin daha az maaşla daha uzun saatlar ərzində 
işləməyə məcbur edilməsi ilə bağlı məlumatlar yayılmışdır. Bununla yanaşı, təyyarə ekipajlarından 
istirahət üçün otel otaqları əvəzinə, təyyarənin göyərtəsində qalmalarının tələb olunduğu ilə bağlı 
məlumatlar olmuşdur. 

AHİK, Rusiya və Gürcüstandan olan əməkçi miqrantların hüquqlarının müdafiəsi və iş şəraitinin 
təhlükəsizliyinin təmin olunması istiqamətində Rusiya və Gürcüstanın dövlət orqanları ilə yaxşı 
əməkdaşlıq etdiyini bildirmişdir. Əmək və Əhalinin Sosial Müdafiəsi Nazirliyi və Daxili İşlər Nazirliyi 
tərəfindən təhlükəli sektorlarda və qeyri-rəsmi sahələrdə çalışan digər işçilərin əmək hüquqlarının 
monitorinq edildiyi barədə məlumat verilmişdir.  İşçilər özlərini onların sağlamlığına və yaxud 
təhlükəsizliyinə təhlükə yaradan vəziyyətlərdən kənarlaşdıra bilərlər, lakin bunu etdikləri halda 
onların məşğulluğunun hüquqi təminatı yoxdur. 

